
Hongereni! Kitabu hiki kimefaulu kuvuta usikivu wenu. Kitunzeni.
Kisomeni. Huenda kabisa Mungu anataka kukutana nanyi. Hata kama tayari
mnaijua Injili – au mnadhani mnaijua. Mungu awabariki wakati wenu wa
kusoma. Inafaa.

Kisomeni mara moja kwanza mpaka mwisho. Mara ya pili mnaweza kusoma
katika Biblia vifungu vya Biblia vilivyo kwenye tanbihi.

Biblia peke yake ndiyo inayoonyesha Injili ni nini. Hilo nimelifafanua kadiri
nilivyoweza, kwa ufupi.

Maneno Matatu na Hadithi Moja

Injili ni hadithi. Si yetu. Ni ya Yesu wa Nazareti. Inayoanza Bethlehemu na
kuishia Yerusalemu. Hadithi isiyoaminika. Na hata hivyo inaaminiwa na wengi.
Kwa sababu hadithi hii ya zamani imeandika hadithi mpya zisizohesabika. Watu
wengi hushuhudia kile ambacho hadithi hii ya Yesu imewafanyia. Wamekuwa
watu wapya, wenye tumaini na wakati ujao.

Kweli, Injili ni hadithi ya Yesu. Ikifupishwa kwa maneno matatu, inamaanisha
hivi:

Yesu ni Bwana.1

Yeye ni Mfalme.2

Juu ya ulimwengu wote. Juu ya wote na juu ya kila kitu. Mfalme anayetawala kwa haki
na kwa upendo, anayesamehe na atakayefanya vitu vyote kuwa vipya. Huu ndio ujumbe
mwema! Hili ndilo walilohubiri mitume, wanafunzi waliokuwepo tangu mwanzo. Kwa
Israeli na kwa ulimwengu wote.

Kuna mengi zaidi ya kusema juu ya hili. Mtayapata katika kurasa zinazofuata.
Kumbukeni maneno haya matatu. Huu ndio ujumbe wa msingi. Huu ndio moyo
wa habari njema. Inatuhusu sisi sote. Binafsi. Si wengine. Sisi. Mimi. Na inahusu
sayari yetu nzima, nyumba yetu. Mtaona. Someni kitabu hiki kama habari
iliyoletwa kwenu binafsi.

Injili

Wakristo husema juu ya Injili. Hiyo ndiyo inayowatambulisha. Au inapaswa
kuwatambulisha. Ni sehemu ya utambulisho wao. Bila hiyo wangekuwa si kitu.
Wasio na maana. Kama chumvi isiyo na ladha ya chumvi.

Injili ni siri yao. Hazina yao. Dawa yao. Silaha yao ya kiroho, isiyo ya vurugu.
Hakuna mtu mwenye ujumbe unaoweza kulinganishwa nao.

Neno “Injili” linatokea mara nyingi katika Biblia. Lakini halitajwi humo kwa
mara ya kwanza. Si neno la kidini lililobuniwa na Biblia au na kanisa. Wakati wa
Yesu na kabla yake lilikuwa sehemu ya lugha ya kila siku. Kama habari njema.
Kama ujumbe wa furaha unaoleta furaha na faraja. Unaotangaza jambo jema.3

Katika matukio mbalimbali ya furaha watu walileta “injili”. Mwaka 63 KK

1. Matendo ya Mitume 2:36; 4:24; 11:20; 15:17 
2. Matendo ya Mitume 17:7; 1 Timotheo 6:15; Ufunuo 17:14; 19:16 
3. Luka 1:19 

Kaisari Augusto alizaliwa. Baadaye siku yake ya kuzaliwa ilisherehekewa kama
habari ya furaha katika Dola lote la Kirumi. Alijiita mwana wa aliye wa kimungu
– cheo ambacho kingetumika kwa makaisari wengi. Hapa kuna sentensi chache
kutoka katika “injili” hii kuhusu Kaisari Augusto:

“Siku hii imeupa ulimwengu sura nyingine. Ungekuwa umepotea, kama katika
kuzaliwa kwake wokovu usingeng’aa kwa ajili ya watu wote. Kwa wokovu wa
ulimwengu mtu huyu amejazwa vipawa vya namna hii, hata ametumwa kwetu na
kwa vizazi vijavyo kama mwokozi. Kila ugomvi sasa umekoma, atavifanya vitu vyote
kuwa vya utukufu. Matumaini ya mababu yametimizwa. Haiwezekani kwamba
aliye mkuu kuliko yeye angeweza kuja kamwe. Kwa kuzaliwa kwake kunaanza
hesabu mpya ya nyakati.”4

Miaka 700 kabla yake, nabii wa zamani Isaya alikuwa amesema: Ni furaha iliyoje!
Mjumbe wa ushindi anakuja mbio juu ya milima! Analeta habari njema, anatangaza amani
na wokovu, anauambia mji wa Sayuni: Mungu wako ni Mfalme wa ulimwengu wote!5

Isaya anasema juu ya Mungu aliye hai. Yule wa Milele. Aliyeumba vitu vyote.
Bwana wa historia. Si juu ya mwanadamu. Wala mwana wa mungu aliyejitangaza
mwenyewe. Tangazo la Kaisari lilikuwa habari ya furaha. Lakini ni mtawala yupi

4. Maandishi ya kalenda ya Priene katika Asia Ndogo, 9 KK; yamefupishwa na kutafsiriwa kwa uhuru. 
5. Isaya 52:7 

anayeuletea ulimwengu kile unachohitaji kwa kweli? Kile ambacho wote
wanakitamani ndani kabisa mioyoni mwao?

“injili” ilikuwa pia habari kutoka uwanja wa vita. Wakati ushindi ulipopatikana
na adui kushindwa. Hili linalingana kabisa na Injili ya Kikristo. Ni habari njema ya
ushindi. Ushindi wa Mungu kupitia Mwanawe, Aliyesulubiwa na Aliyefufuliwa: Yesu
Kristo. Mungu hajasalimu amri. Anaupigania ulimwengu wake!

Kifo cha msalabani, kufufuliwa na kuinuliwa hadi kwenye kiti cha enzi cha Mungu
vimemfanya Yesu kuwa Bwana na Mwokozi wa ulimwengu. Amepewa mamlaka
yote: Yeye ni Mtawala wa ulimwengu wote.6 Ni mali yake. Yeye ni Mfalme wa
wafalme wote, anayewatolea wote msamaha na uzima wa milele!7 Mfalme aliyejitoa
kabisa kwa ajili yetu. Anayetupenda. Mfalme ambaye mtu anaweza kujikabidhi
kwake bila wasiwasi, kwa sababu hafuati maslahi yake mwenyewe wala hana nia
iliyofichika. Anastahili heshima yote. Atarudi tena, lakini juu ya hilo zaidi baadaye.

Hiyo, kwa ufupi, ndiyo Injili. Jambo lililo muhimu kuliko yote. Litafakarini.
Likumbukeni. Msilisahau kamwe.

Kwa Wakristo, hadi leo inaweza kuwa hatari – na katika baadhi ya nchi ni
hatari – kumshuhudia Yesu kama Mfalme. Kumheshimu Mfalme huyu8

kunaweza kuonekana kama kuwapinga watawala, makaisari na wafalme. Bila nia
ya kisiasa. Kwa sababu ya utii. Uaminifu kwa Yesu mara nyingi uliwaletea
mateso na kifo. Kwa maana Yesu wao, na Yesu wetu, ndiye mkuu wa wafalme
wa dunia.9 Yuko juu yao!

Lakini habari njema haikuweza kuuawa. Ndani yake aliishi Bwana na Kristo
aliyefufuka. Ilikuwa na nguvu ya kulipua, nguvu ya kulipigisha magoti Dola la
Kirumi. Si kwa upanga, bali kwa neema inayobadilisha na kwa nguvu ya Injili.

Injili ya Mungu

Injili inatoka wapi? Yote yanaanzia kwa Mungu. Kwa Mungu wa Utatu: Baba,
Mwana na Roho. Yeye ndiye aliyeibuni. Ilizaliwa moyoni mwake. Kutokana na
upendo wake wa milele. Hata kabla dunia na wanadamu hawajakuwepo.10 Kila

6. Mathayo 28:18; Matendo ya Mitume 2:36; Waefeso 1:20-23 
7. Luka 24:47; Matendo ya Mitume 2:38; 5:31; 10:43; 13:38; 26:18 
8. Matendo ya Mitume 17:7 
9. Ufunuo 1:5 
10. Warumi 16:25; 2 Timotheo 1:9 

kitu kilichomo ndani yake kinatoka kwake.11 Kwake peke yake. Ni Injili yake.
Kwa hiyo ni kweli. Inategemewa. Inaaminika. Mtu anaweza kujenga maisha yake
juu yake.12 Kwa maana Mungu ni mwaminifu.13 Hasemi uongo.14 Kila kitu
anachoahidi na kuhakikisha katika Injili ni halali na kinatimia. Ahadi yake,
ambayo tunaweza kuitumainia bila mashaka yoyote. Ni ya hiari. Imesukumwa na
upendo usio na mipaka. Aliitaka. Inampendeza kujitoa mwenyewe. Ni furaha
yake. Anajitukuza ndani yake.15 Utukufu wote ni wake.16

Mungu mwenyewe ndiye anayeleta habari njema. Ni utume wa Mungu. Yeye
anatenda, anafanya kazi na anasema. Habari hii inaufikia ulimwengu unaohitaji
jambo hili hasa. Mungu mwenyewe hahitaji kitu. Hakosi kitu. Yeye ni mkamilifu. Na
hata hivyo moyo wake unafurika. Anapenda, kwa sababu yeye ni upendo. Anaanzisha
kampeni kubwa kuliko zote katika historia ya kuwarudisha watu nyumbani. Anatutaka
sisi wanadamu turudi kwake! Anataka kuwa na familia!17 Kwa maana kama
tunavyozaliwa, sisi si watoto wake. Sote tunapaswa kuwa watoto wake. Ndiyo maana
anataka kutupa upendo wake na kutujali. Ili tuishi pamoja naye milele.

Nani Anaihitaji Injili?

Ujumbe wa Mungu unaufikia ulimwengu ambao si tena kama Mungu
alivyouumba mwanzoni. Na kama alivyokuwa ameukusudia. Mnafikiri nini: Je, ni
lazima Mungu aingilie kati katika ulimwengu wetu? Au tunaweza kufanikiwa bila
Mungu?

Hebu tuutazame ulimwengu wetu kwa uaminifu na kwa makini.
Ujumbe wa Mungu unawafikia watu waliovunjika ndani na wasio na tumaini.

Ambao mara nyingi hawaoni tena njia ya kutokea. Ambao dhamiri zao
zinateswa na hatia. Wanaojua kila kitu ambacho kingepaswa au kingeweza kuwa
tofauti. Walio na hofu, wasio na utulivu, watupu, wagonjwa na waliofungwa.
Unawafikia watu ambao wote watakufa.18 Watu wanaoogopa wakati ujao.

11. 2 Wakorintho 5:18 
12. Mathayo 7:24 
13. 1 Wathesalonike 5:24; Waebrania 10:23; 1 Petro 4:19 
14. Tito 1:2; Waebrania 6:18 
15. Waefeso 1:6, 9, 12, 14 
16. Ufunuo 5:11-14 
17. Zaburi 103:13; Isaya 64:8; Malaki 2:10; Yohana 14:2; Waebrania 2:10; 1 Yohana 3:1-3 
18. Warumi 5:12-14; 6:23 

Sehemu kubwa ya wanadamu wanaishi katika umaskini. Katika mapambano
ya kila siku ya kuishi. Wengi huachwa nyuma njiani.

Ujumbe wa Mungu unawafikia watu walioshindwa katika ndoa, familia, kazi
na jamii. Watu wanaoona kujiua kama njia ya mwisho.

Vilevile unawafikia watu wenye matatizo machache au wasio na matatizo
kabisa. Waliobahatika kukua katika nchi tajiri au katika familia tajiri.
Wasiotegemea mtu kifedha. Lakini, licha ya afya na utajiri, wanateswa na kukosa
maana na utupu wa ndani.

Magonjwa na virusi visivyoshindwa vinatishia maisha yetu. Maumbile
yanaonyesha upande wake unaohatarisha maisha.

Kila mwanadamu ni ulimwengu mdogo wa maswali, mahangaiko na shida, unaolilia
upendo, maana, msamaha na msimamo thabiti. Hata kama kilio hicho kimefichwa au
kimezimwa chini ya shughuli nyingi na vitu vinavyovuruga.

Injili inayafikia mataifa yaliyo vitani. Watu wanaoishi katika ugomvi na bila
amani kati yao. Inaufikia ulimwengu ambamo udhalimu umejikalia kama
nyumbani. Ambamo hadi leo watu huwafanya watu wengine watumwa na
kuwanyonya. Hubaguana. Ambamo walio dhaifu kuliko wote ndio waathiriwa.
Watoto wanalazimika kufanya kazi na wanawake wananyonywa. Haki za
binadamu zinavunjwa kwa utaratibu na mataifa mazima.

Kwa wengi, ulimwengu unabaki mahali palipojaa mateso. Huenda tayari,
mkisoma orodha hii, mmewaza kwamba si kila kitu ni kibaya kiasi hicho, na
kwamba kuna mema mengi. Na kwamba mambo mengi pia yanaboreka. Mko
sahihi. Hili si suala la mtazamo wa ulimwengu wenye upendeleo au wa kukata tamaa. Ni
swali la kama tunamhitaji Mungu na Injili yake.

Tunaihitaji habari njema hii! Mtu anaweza kufikia utambuzi huu wakati
wowote. Na kuipokea Injili hii kwa ajili yake mwenyewe. Watu wengi
wametambua hili. Mara nyingine kwa njia ngumu. Ni kushindwa, kuvunjika,
ugonjwa na mateso ndivyo vilivyowaleta kwenye utambuzi huu. Mungu
hanyamazi. Mambo haya magumu, ambayo mara nyingi yanatishia maisha, ni
kipaza sauti cha Mungu cha kutufikia.19

19. Picha ya kipaza sauti inatoka kwa C. S. Lewis, “Über den Schmerz” (The Problem of  Pain). 

Dhambi?

Si neno la kisasa. Halivutii na halieleweki vizuri. Lakini ni sehemu ya mtazamo
wa Biblia na ya maelezo yake kuhusu chanzo cha mambo. Tunaelezaje vyanzo
vya mambo yote yasiyotakiwa, vya kushindwa, kuvunjika, uadui na vurugu?

Biblia iko wazi inapomweleza mwanadamu. Jinsi anavyozaliwa, jinsi
anavyokua na kuishi. Jinsi anavyowatendea wanadamu wenzake. Na jinsi
anavyomwendea Mungu. Inasema waziwazi. Haioni haya. Ni ya kweli bila
huruma. Inasema kwamba sisi ni wenye dhambi.20 Sote. Bila kubaguliwa. Sote tunatenda
dhambi kwa sababu sisi ni wenye dhambi. Hukumu hii ya jumla, isiyobagua, inapatikana
tu katika mtazamo wa ulimwengu wa Biblia! Hakuna dini inayodai kwamba wote bila
kubaguliwa ni wenye dhambi.

Dhambi haielezi tu kile tunachokifanya. Inaeleza pia kile tulicho. Kwa bahati
mbaya haiwezi kutengwa na kuondolewa ndani yetu kama uvimbe. Hali
isingeweza kuwa mbaya zaidi: tumefungwa katika nguvu yake. Hilo ni zito
kuliko tabia mbaya. Dhambi si tu mkusanyiko wa makosa ya mtu mmoja
mmoja. Ni nguvu hai, nguvu ovu, iliyoipenya na kuitwaa nafsi yetu. Ni maafa.
Kwa maana kwa dhambi yetu tumetengwa na upendo wa milele wa Mungu.
Hatuwezi kuufikia. Dhambi na Mungu haviendani kamwe.

Pamoja na dhambi kulikuja kifo. Kama matokeo yasiyoepukika. Kama
mshahara tunaoustahili. Tunavuna tulichopanda. Dhambi na kifo ni nguvu za
ulimwengu mzima ambazo hakuna anayeziepuka.

Dhambi kama kanuni ya utawala inaiunda haiba yetu kwa njia yenye madhara.
Inatufanya tuwe watu wanaotaka ukamilifu kupita kiasi, waoga na wenye
kusitasita linapohusu mema ya wengine, ya jirani na pia ya mtu anayekufa barani
Afrika. Lakini pia hutufanya wabinafsi linapohusu faida yetu wenyewe. Dhambi
hutufanya tuwe wenye kujipenda kupita kiasi, wadanganyifu, waraibu, wapanga
njama, washupavu wa kupindukia, wazinzi, wabakaji. Orodha ingeweza
kuendelea bila mwisho.

Lakini sisi si wafungwa au wagonjwa tu. Si waathiriwa wasiotenda kitu tu. Badala yake
tumekuwa mawakala hai wa dhambi, tuliolazimishwa kuitumikia. Tumejitoa kuwa
wawakilishi wake, vyombo vyake. Si kifungo tu, ni kushiriki kikamilifu katika uhalifu
wake.

20. Waefeso 2:1 

Asili ya dhambi inabaki imefichika kwetu, maadamu tunapuuza uhusiano kati
ya dhambi na Mungu. Dhambi si tu jambo linaloonekana katika maisha ya
mwanadamu, ambalo mtu anaweza au anapaswa kulikandamiza au kulizuia.
Biblia inaeleza dhambi kama uasi wa kukataa utawala wowote, uadui, maasi,
kama kutomtii Mungu. Mwanadamu asiye na Mungu si kiumbe kisicho kamili tu
kinachohitaji kuboreshwa. Yeye ni mwasi anayepaswa kuweka chini silaha zake.
Kujisalimisha ndiyo njia pekee ya kutokea.

Tafadhali endeleeni kusoma licha ya mashtaka haya makubwa kupita kiasi!
Uhusiano wa msingi wa maisha ya mwanadamu – uhusiano wetu na Mungu –

umevunjika. Kuvunjika huku kunaonekana katika mahusiano yetu mengine yote
kati yetu. Sisi ni wenye dhambi si tu kibinafsi au peke yetu. Sisi ni sehemu ya
jamii ya wanadamu wa ulimwengu mzima ambayo haiwezi kuikwepa dhambi.

Utambuzi huu wa Biblia ndio wokovu wetu! Si hukumu ya adhabu!
Je, mngefurahi ikiwa daktari wenu angewaficha utambuzi wa kweli wa

ugonjwa wenu unaoua? Hasa ikiwa wakati huohuo angeweza kuwaahidi dawa au
upasuaji unaoushinda ugonjwa huo?

Ni karibu haiwezekani kuukubali na kuutambua utambuzi wa Mungu. Sisi
wenyewe hupenda kujiona kuwa tofauti na wengine. Au tunaupunguza uzito wa
hali yetu.

Hivyo Injili inaufikia ulimwengu ambao, licha ya matatizo yake, kwa ajabu
haupendezwi sana na ujumbe wa wokovu wa Mungu. Kitendawili. Hata hivyo
Mungu hapuuzi kile kinachoendelea kwenye sayari hii, sayari yake. Injili ni
ushahidi kwamba Mungu anaupigania ulimwengu huu. Mateso, uovu na kifo havipaswi
kuwa na neno la mwisho. Kwa maana Mungu ni upendo!21

Jibu la swali la mwanzo ni hili: Tunaihitaji Injili ili tuwe watoto wa Mungu.
Chuki ya Mungu dhidi ya dhambi, dhidi ya uovu ambao watu huwaza na

kuutenda – katika mambo makubwa na madogo –, ni kubwa. Kwa sababu
dhambi inatuangamiza. Kwa sababu Mungu ni upendo na anataka kutuokoa.
Chuki hii ya Mungu na hukumu yake dhidi ya dhambi vinaonekana waziwazi
katika “ghadhabu ya Mungu”.22

Kadiri anavyouhukumu uovu, ambao sisi tumeunganishwa nao kama
watendaji wake, ndivyo anavyotaka kumweka huru kila mwanadamu kutoka
kwake.

21. Warumi 5:8; 1 Yohana 3:1; 4:7-11 
22. Yohana 3:36; Warumi 1:18; 5:9; Waefeso 2:3; 5:6; Wakolosai 3:6; 1 Wathesalonike 1:9-10 

Uhuru – Si Kulazimishwa

Licha ya Injili hii yenye utukufu,23 Mungu hamlazimishi mtu kusema “ndiyo”.
Upendo wa kweli unawezekana tu kwa msingi wa uhuru! Uhuru wa kuchagua na
wajibu vinabaki kuwa sehemu ya asili ya mwanadamu. Hivyo, si vinginevyo,
ndivyo mwanadamu alivyoumbwa.

Lakini mwanadamu, akiwa mwenye dhambi, hayuko tena katikati bila upande.
Dhambi inamfanya asiwe na msaada, naam, asiweze kuipokea Injili kwa nguvu
zake mwenyewe. Kujitambua kuwa mwenye dhambi, kwa mtazamo wa
kibinadamu, haiwezekani. Lakini Injili ina nguvu. Inafungua macho ya mtu
kujiona alivyo na kumwona Mungu. Inaangaza moyo na dhamiri. Mungu
hamwachi mwanadamu peke yake katika uamuzi huu. Moyo wa mwanadamu ni
uwanja wa vita unaogombaniwa vikali. Mungu anatafuta kuishinda mioyo. Na
kuisadikisha na kuiangaza kwa utayari wake wa kutupatanisha naye.

Ubunifu wa Mungu katika kuokoa hauna kipimo. Mungu anaweza kutumia kila hali,
kila wakati na kila mahali ili, kwa uwepo wake mtakatifu, aamshe utambuzi wa dhambi
na wa kupotea, na wakati huohuo atoe wokovu na kuokolewa.

Kwa nyakati hizi za nuru hakuna masharti wala vielelezo. Ndivyo ilivyotokea.
Ndivyo inavyotokea. Ndivyo inavyoweza kutokea sasa kwenu. Watu wengi
husimulia jinsi Mungu alivyoingia maishani mwao kwa namna ya ajabu,
isiyotarajiwa, ya siri, ya upendo au ya kubadilisha kabisa.

Ujumbe wa Mungu ni amri ya haraka ya kumrudia.24 Kwa faida yetu. Hata hivyo,
wanadamu wenyewe wanawajibika kwa jinsi wanavyoujibu.

23. 2 Wakorintho 4:4 
24. Matendo ya Mitume 17:30 



Jinsi Mambo Yalivyofikia Hapa

15

Jinsi Mambo Yalivyofikia Hapa

Wanadamu waliumbwa kuwa wawakilishi wa Mungu duniani. Kama mfano
wake. Ili kuitunza na kuitawala dunia kwa uangalifu pamoja na Muumba wao.
Bustani ya paradiso, mahali padogo panapoweza kusimamiwa, palipaswa
kupanuliwa juu ya dunia yote. Yeye, Baba, na wao, wanadamu wote, familia
yake.25 Ndivyo ilivyokusudiwa tangu mwanzo.

Wanadamu, walioumbwa wakiwa na uhuru wa kweli wa kuchagua. Ili
waupokee upendo wa Mungu, waurudishe na kuwapa wengine. Ilikuwa ndoto
kuishi na kufanya kazi hivi pamoja na Muumba. Karibu kabisa naye. Chini ya
ulinzi na baraka zake.

Lakini wakati ule, mwanzoni, wanadamu waliamua vinginevyo. Hawakulinda
makao yao ya pekee, bustani ya paradiso. Mdanganyifu aliingia ndani. Nyoka
mwerevu. Nyuma ya nyoka alijificha malaika wa Mungu aliyekuwa zamani
akiangaza. Malaika huyo alikuwa amejitenga na Mungu. Akaasi na kuanguka
dhambini. Wazo hili ndilo Shetani, yaani Ibilisi, alilotaka kuwauzia wanadamu:
kama nuru na maendeleo kuelekea maisha bora zaidi na huru zaidi.

Hawakufuata maagizo mema ya Muumba wao. Kuwa kama Mungu – hilo
ndilo jaribu na kishawishi cha Ibilisi. Hivyo walivunja agizo moja rahisi la

25. Isaya 63:16; 64:8; Luka 3:38; Matendo ya Mitume 17:28-29 

Mungu wao mwema. Je, waliogopa kwamba huenda aliwanyima jambo jema?26

Walilipa gharama kubwa kwa hatua hii. Mambo hayakuwa tena kama
yalivyopaswa kuwa. Walipoteza paradiso. Kifo, uharibifu – wa kiroho na wa kimwili –
viliingia katika maisha yao.27 Kifo kilienea. Kama ugonjwa wa kurithiwa kilihamia
kwa wazao wao wote. Ambao ndio sisi.

Hilo lilikuwa zamani sana. Kwa namna fulani hali imebaki hivyo. Hadi leo.
Maelfu mengi ya miaka baadaye sisi wanadamu tunaendesha maisha bila
Muumba. Kwa kujiamulia wenyewe. Kana kwamba Mungu hayupo. Tunadhani
tunajua vizuri zaidi. Tumemsahau Muumba wetu. Na tumepata miungu
inayoonekana kuvutia zaidi. Kwa maana ni katika asili yetu kama wanadamu
kuwa wa kidini, kutegemea kitu au kuamini kitu. Hilo linaonyeshwa na dini za
ulimwengu huu, na pia na tabia ya watu wa kisasa na miungu yao mbadala kama
fedha, mamlaka na ngono. Sasa, bila Mungu, tunalazimika kujitimizia mahitaji
yetu wenyewe. Tamaa isiyoshibishwa, katika mambo makubwa na madogo, ni
dalili ya mioyo iliyojipoteza ndani yake yenyewe. Tumefungwa ndani yetu
wenyewe tukijua kwamba tumepoteza kitu cha msingi, kitu kinachotoa maana.
Tumeiacha chemchemi ya uzima,28 Muumba wetu. Bila uhusiano naye, uhusiano
mzuri na uumbaji umeharibika. Katika sehemu nyingi wanadamu wanaiharibu
nyumba wanamoishi. Tunazikataa amri njema za Mungu, ambazo tumepewa
kwa ajili ya maisha yanayofanikiwa na yaliyobarikiwa pamoja na Mungu, pamoja
na wenzetu na pamoja na uumbaji.

Mara nyingi watu huhitimisha kwamba sheria na amri zinatoka kwa dikteta.
Kwa Mungu anayetaka kututawala, kutudhibiti na kutubana. Lakini wengi
hawamjui Mungu jinsi alivyo kweli.

Baba mwema, anayetutakia yaliyo bora.

Mambo Hayapaswi Kubaki Yalivyo

Mungu anaufuatilia ulimwengu ulioanguka. Pamoja na matatizo yake yote na
maeneo yake yote yenye moto. Hakati tamaa nao.29 Uovu katika ukali wake wa
namna nyingi, katika mambo makubwa na madogo, si tatizo tu. Tangu mwanzo
ni mgogoro unaogusa uhai wenyewe. Kuwepo au kutokuwepo. Kuishi nje ya

26. Mwanzo 3 
27. Warumi 5:12-21 
28. Zaburi 36:9; Mithali 14:27; Yeremia 2:13; 17:13 
29. Yohana 3:16 

Edeni ndiyo mipaka ya maisha yetu. Tangu wakati huo tunaishi katika mgogoro
huu na katika matokeo yote ya matendo yetu. Kila siku tunaona kwa macho yetu
maana yake. Bila Mungu hakuwezi kuwa na mwisho mwema. Bila Mungu
tunaelekea gizani. Tunajikwaa huku na huku katika giza la kiroho na la kimaadili.
Hatujui njia wala lengo.

Injili – si hukumu na adhabu – ndiyo jibu la Mungu katika Yesu Kristo. Injili
ni mpango wake mkuu wa kuushinda uovu. Wa kuuzuia mzunguko unaoshuka chini na
kuleta nuru, uzima na tumaini gizani.30 Ili uhuru, amani na furaha virudi.31 Kwa
wote. Na ili kutoka katika mabaya yote, mema yatokee hata hivyo.32 Ili Mungu
awe tena na familia. Na sisi tuweze kuwa watoto wake. Jambo bora kuliko yote
ambalo lingeweza kutupata.

Injili ni ahadi ya Mungu kwamba mambo hayatabaki kama yalivyo leo. Ahadi
hii bado inasimama hadi leo. Haijawahi kufutwa. Inawahusu watu wake wote.
Kila mahali duniani.

Injili ya Ufalme

Injili kwa kweli ni rahisi. Kila mtu anapaswa kuielewa. Hata hivyo ina vipimo na
pande mbalimbali. Ina mengi zaidi kuliko mtu anavyoona mwanzoni. Fikirieni
almasi. Kubwa kuliko zote zilizopo. Iliyochongwa. Inaivunja nuru si upande
mmoja tu, bali katika kila upande uliochongwa. Injili inang’aa kwa namna nyingi
na kwa mng’ao wa ajabu. Huo ndio utukufu wa Kristo, aliye sura ya Mungu.33

Ujumbe Huu Ulitufikiaje?

Ujumbe ulikuja ndani ya mtu. Naam, ujumbe wenyewe ni mtu. Si sheria. Si
kanuni ya imani. Si katekisimu. Ni mwanadamu. Swali si nini kinaweza kutuokoa.
Swali ni nani anaweza kutuokoa.

Alifanyika mmoja wetu. Na hata hivyo alikuwa tofauti kabisa: mmoja aliye
Mungu na mwanadamu kwa wakati mmoja. Lakini aliyeuweka kando Uungu
wake na kuja kwetu katika hali ya chini, naam, katika udhaifu.

30. Zaburi 27:1; 43:3; Isaya 9:2; 60:1; Mathayo 4:16; Yohana 1:4-9; 3:19-21 
31. Luka 2:10 
32. Mwanzo 50:20 
33. 2 Wakorintho 4:4 

Mungu anashuka kwetu. Alijifanya mdogo kabisa.34 Yeye Asiye na mwisho,
ambaye hatuwezi kumfikiri. Asiye na mwanzo kama sisi. Yeye alifanyika
mwanadamu. Akaja karibu nasi kabisa.35 Karibu kuliko wakati mwingine
wowote. Akashuka hadi usawa wa macho yetu. Muumba pamoja na viumbe
vyake. Katika umbo la mwanadamu.36 Alionekana, alisikika, aliguswa,
alikumbatiwa.37 Aliona, alisema, aliguswa moyoni, alilia, alipenda na kwa huruma
aliwagusa watu.

Ili hatimaye tuelewe. Hakuja katika fahari ya mtawala. Alikuja fundi ujenzi
kutoka Nazareti. Kutoka tabaka la chini la Galilaya. Mungu anakuja kwetu katika
Yesu. Anatimiza alichoahidi. Isaya anatabiri:

Roho wa Bwana amenitwaa. Kwa maana Bwana amenitia mafuta na hivyo kunipa
mamlaka ya kuwaletea maskini habari njema. Amenituma kuwapa moyo mpya
waliokata tamaa, kuwatangazia wafungwa: “Mko huru! Minyororo yenu
inafunguliwa!”38

Yesu anayahusisha maneno haya na nafsi yake katika sinagogi la Nazareti: Leo
maneno haya ya nabii yametimia mbele ya macho yenu.39 Maisha yake yote, maneno na
matendo yake, ni utimizo wa maneno haya ya manabii na ni kielelezo kamili cha
ujumbe huu mwema.

Yesu ni sura ya Mungu.40 Aliyemwona yeye alimwona Baba wa mbinguni.41

Yeye ndiye utume wa Mungu. Yesu ndiye kile ambacho Mungu anataka
kutuambia.42 Tukitaka kuelewa Mungu ni nani na yukoje, basi tunapaswa
kumwelewa kupitia Yesu. Yesu ndiye picha yetu ya Mungu. Kama ilivyoelezwa
katika masimulizi ya Injili. Ndivyo Mungu alivyo.

Ndiyo sababu masimulizi manne ya maisha ya Yesu yaliyoandikwa na
Mathayo, Marko, Luka na Yohana yanaitwa Injili. Marko anaanza hivi: Katika
kitabu hiki imeandikwa jinsi habari njema ya Yesu Kristo, Mwana wa Mungu, ilivyoanza.43

34. Wafilipi 2:6-8 
35. Yohana 1:14 
36. Wafilipi 2:5-11 
37. 1 Yohana 1:1-3 
38. Isaya 61:1-2 
39. Luka 4:16-22 
40. Wakolosai 1:15; Waebrania 1:1-3 
41. Yohana 14:9 
42. Waebrania 1:2 
43. Marko 1:1 

Habari njema inaanza na Yesu. Inasemwa juu yake: Yesu alirudi Galilaya,
akatangaza kwa agizo la Mungu: Wakati umefika: Sasa Mungu atasimamisha utawala
wake na kuikamilisha kazi yake. Tubuni na kuiamini habari njema hii!44

Utawala wa Kifalme wa Mungu ni Nini?

Utawala wa Mungu ni serikali yake ya upendo na haki. Njia pekee yenye wakati
ujao kwa ulimwengu wetu. Wakati ujao wake pekee.

Wayahudi wengi walielewa kwamba wavamizi wa Kirumi wangeshindwa na
udhalimu wao ungekoma. Lakini katika Yesu anakuja mtu wa kawaida, si mfalme
mwenye nguvu za kisiasa. Si shujaa wa vita. Ufalme wake, Ufalme wa Mungu,
hauanzi kama ilivyotarajiwa kwenye kiti cha enzi cha Daudi huko Yerusalemu, bali
unaanza na mhubiri msafiri anayeishia msalabani. Unaanza katika mioyo ya watu
wanaoziungama dhambi zao na kubadilisha maisha yao. Ufalme wake si wa ulimwengu
huu.45 Unatoka kwa Mungu. Ni tofauti. Bila vurugu, bila ukandamizaji, bila
kuteka kwa nguvu za kijeshi. Unaanza katika Israeli, lakini lengo lake ni
ulimwengu wote. Umekusudiwa kwa ajili ya watu wote.

Katika Yesu, utawala wa kifalme wa Mungu haujielekezi dhidi ya mfumo wa
kisiasa uliopo. Una lengo jingine. Yesu anazunguka nchini akihubiri toba na
kumrudia Mungu. Utawala wa Mungu unakuwa halisi kupitia kuja kwake Yesu na
ndani ya watu wanaomfuata. Anaponya wagonjwa wasiohesabika. Anatoa pepo.
Utawala wa kifalme wa Mungu unajielekeza dhidi ya nguvu ovu zisizoonekana
zinazowatesa wanadamu. Hakuna tu mamlaka zinazoonekana kama wafalme au
askari. Kuna nguvu zisizoonekana ambazo wanadamu wanateseka chini yake.
Kumbukeni yule mdanganyifu katika bustani ya paradiso, mwanzoni kabisa. Juu
ya hilo zaidi baadaye.

Yesu hajibu swali la uovu unatoka wapi na kwa nini upo. Anatenda. Kwa
agizo na kwa mamlaka ya Baba yake anaanza vita dhidi yake. Utawala wa kifalme
wa Mungu unaingia kwa nguvu katika ulimwengu huu na kubadilisha kitu
kinachopinga utawala wa Mungu kwa kina zaidi kuliko Warumi wa wakati ule.
Ufalme wa Mungu unakutana na wanadamu katika kiwango ambacho
wanateseka zaidi. Adui mkubwa kuliko wote ni uovu, udhalimu, unafiki na

44. Marko 1:14-15 
45. Yohana 18:36 

kukosa upendo. Kwa neno moja: Dhambi. Imemfanya mwanadamu kuwa
mgonjwa kiroho. Imepata nguvu juu ya mwanadamu. Wakati ule kama ilivyo leo.

Mungu mwenyewe anakuja kwenye uwanja wa dhambi, wa maumivu na hofu,
wa mateso na kifo. Anakuja ili ajitwike yote hayo, na kwa njia hiyo asimamishe
ufalme mpya.

Utawala wa Mungu – Lililo Bora kwa Wote

Baada ya miaka 30 ya maisha yaliyofichika, Yesu anafanya kazi hadharani kwa
miaka mitatu na nusu. Anaponya, anaweka huru na kufundisha kile ambacho
kweli ni muhimu. Anaufichua unafiki, anawashibisha wenye njaa. Hivyo
anaonyesha Mungu ni nani na Mungu anataka nini. Kwa njia hiyo inaonekana
kwetu wanadamu jinsi Ufalme wa milele wa Mungu utakavyokuwa siku moja.
Kazi ya Yesu ni mwanzo tu. Na ni ahadi. Kwa maana mpango mkuu wa Mungu
unajumuisha lengo lile kubwa linaloanza kung’aa tayari kwa Yesu: mbingu mpya na nchi
mpya, ambapo hakutakuwa tena na chochote katika yale yote ambayo Yesu aliyapiga vita.
Nchi mpya, ambapo Mungu anaishi pamoja na familia yake.46 Nchi mpya,
itakayotawaliwa kwa uangalifu na wanadamu waliobadilishwa na kufanywa
wapya. Si na madikteta na watawala dhalimu. Habari njema ni hii: Falme za
dunia pamoja na makaisari na marais wao zinapita. Ufalme wa Mungu unakuja
na unadumu milele.47

Ulianza pamoja na Yesu. Upo leo. Ukitazamwa kwa nje, umefichika. Bila
mfalme anayeonekana. Mfalme ameondoka kwa muda, kama yule bwana katika
mfano anayesafiri kwenda nchi nyingine. Ufalme wake unasubiri kurudi kwake.48

Leo ni ufalme wa “siri” (“undercover”). Bila mipaka. Bila mji mkuu. Unaishi
kando ya milki za dunia na mifumo ya kisiasa. Kila mahali ambapo watu wameapa
uaminifu wao kwa Mfalme Yesu, ambaye hayupo hapa, haonekani, lakini ni Mfalme wa
kweli. Wanaujenga ufalme huu bila vurugu yoyote.49 Silaha yao ni upendo. Wanasubiri
Yesu wao aliyefufuka, aliyerudi mbinguni, aje tena. Ndivyo alivyoahidi.50 Kurudi
kwa Mfalme, hadharani, kwa kuonekana, kwa uweza mkuu. Hapo milki zote za dunia

46. Ufunuo 21:3-5 
47. Danieli 2:44-45; 7:26-27 
48. Mathayo 25:14-30 
49. Mathayo 5:43-48 
50. Matendo ya Mitume 1:10-11 

zitakomeshwa. Pia nguvu zisizoonekana zinazoathiri kwa uovu mambo
yanayotokea ulimwenguni.

Habari njema inatangaza ushindi wa Mungu juu ya kila kitu kinachopinga
utawala wake wa upendo na haki. Umeanza katika maisha ya Yesu. Ushindi wa
mwisho wa Mungu bado unakuja. Unasogea bila kuzuilika. Ufalme wake tayari
upo, lakini bado si kikamilifu. Bado hauonekani. Mpaka Yesu atakaporudi, upo
katika hali ya muda na ya siri. Lakini hata sasa kuna ladha ya awali ya kile
kinachokuja. Amani na furaha katika Roho Mtakatifu.51 Kuenea kwa Injili
duniani kote, na watu wanaojisalimisha kila siku kwa Mfalme kwa shukrani,
vinashuhudia kuwepo kusikoonekana kwa ufalme huu. Vivyo hivyo ishara,
miujiza na uponyaji hadi leo.

Injili ni tangazo kwamba Yesu wa Nazareti ndiye Kristo na amefanywa kuwa Bwana
juu ya vyote.52 Mwana alitumwa na Baba. Alitimiza unabii wote wa zamani, ambao mtu
anaweza kuusoma katika Agano la Kale. Alifanyika mwanadamu kama mzao wa Daudi.
Alikufa kwa ajili yetu na kwa ajili ya dhambi zetu. Akazikwa, akafufuliwa na
kutawazwa kwenye kiti cha enzi cha Mungu. Kutoka huko anatawala. Amepewa mamlaka
yote. Yesu ndiye Kristo!

Injili ya Mwana wa Mungu

Yesu Kristo ndiye Injili. Agano Jipya linaiita Injili ya Kristo.53 Hiyo ndiyo
waliyoihubiri mitume na wote waliokuwa wanafunzi na wafuasi wa Yesu.54 Yeye
ndiye waliyemhubiri.55 Hiyo ndiyo Injili ya Ufalme. Yeye ndiye Mfalme. Lakini
yeye ni zaidi ya hapo. Hatuhitaji Mfalme tu. Tunahitaji pia Mkombozi.

Masimulizi manne ya maisha yake yanaitwa Injili, kwa sababu ni ujumbe
mwema. Ndani yake inashangaza kwamba yeye mwenyewe hajitahidi hata
kidogo kujitangaza. Hataki hata kufanywa mfalme.56 Walioponywa hawapaswi
kusimulia lolote. Lakini wanasimulia hata hivyo, furaha yao ni kubwa mno.57

Wale waliopagawa na pepo, hasa pepo wachafu waliokuwa ndani yao waliojua
yeye ni nani kweli, anawakataza kusema.

51. Warumi 14:17 
52. Matendo ya Mitume 2:36; 3:20-23; 10:36 
53. Warumi 15:19; 1 Wakorintho 9:12; 2 Wakorintho 2:12; Wafilipi 1:27; 1 Wathesalonike 3:2 
54. Matendo ya Mitume 8:4, 12, 25, 35, 40; 10:36; 11:20; 13:38; 14:7, 15, 21 
55. Matendo ya Mitume 5:42; Waefeso 3:8; Wafilipi 1:17-18; Wakolosai 1:28 
56. Yohana 6:15 
57. Marko 1:34, 43-45; 5:43; 8:26 

Ukiangalia kwa makini, hakuna aliyeelewa kweli yeye alikuwa nani. Hata watu
wake wa karibu kabisa. Hata Petro anaposema, wewe ndiwe Kristo,58 hajui kwamba ni
Kristo aliyekufa na kufufuka tu atakayetimiza yale yaliyotabiriwa.

Baada ya kama miaka miwili pamoja na wanafunzi wake, Yesu anazungumza,
kwa mshangao wao, kwamba atauawa. Tena huko Yerusalemu, mji wa Mfalme
mkuu.59 Kwa sababu ya chuki ya Mafarisayo, makuhani wakuu na waandishi.
Wakati huohuo anasema kwamba baada ya siku tatu atafufuka.60

Je, kila kitu kingeishia katika msiba usiofikirika? Je, hiyo ingeweza kuwa
habari njema? Mfalme anayeuawa?

Lakini Yesu anasema kwamba alipaswa kutoa nafsi yake iwe fidia61 ya wengi.
Maisha yake yakibadilishwa kama bei ya kununulia. Ili kuwakomboa wengi.
Kuwanunua watoke utumwani. Katika gereza la dhambi na la mauti. Katika
ubinafsi, kujipenda, katika uraibu. Katika mamlaka ya nguvu zisizoonekana. Kifo
hiki kilipaswa kuwa tukio la wokovu lenye upana wote, linalobadilisha ulimwengu. Si ajali
wala kushindwa.

Maisha yake yalielekezwa katika kutimiza62 jambo lililosikika kuwa la
kupingana hivyo.63 Alijua mapema.64 Alikuwa tayari kulipa gharama ya ukombozi
wa wanadamu. Kwa maisha yake mwenyewe. Alifanyika mwanadamu ili aweze
kufa kwa ajili yao.65 Mtu ambaye alitenda na kusema mema tu. Ambaye hakuwa
na dhambi yoyote.66 Tofauti kabisa na sisi sote. Maisha yaliyojaa kujitoa na
kuwahudumia wengine. Bila chembe ya ubinafsi. Maisha yenye thamani kubwa,
safi na matakatifu kiasi kwamba hayakupaswa kamwe kukoma. Injili ni maisha
na matendo ya Yesu. Si ukamilifu wake wa kimaadili peke yake. Pia upinzani
wake, mapambano yake na ushindi wake juu ya dhambi, ugonjwa, kupagawa na
pepo na mauti.

Katika kifo yalipaswa kufikia kilele chake, utimilifu wake, naam, ushindi wake wa
mwisho kabisa. Kifo kilichobadilisha kila kitu. Mabadiliko ya utawala katika ulimwengu
wote.

58. Mathayo 16:13-20; Luka 9:18-21 
59. Zaburi 48:2; Mathayo 5:35; 21:5 
60. Mathayo 16:13-21; Marko 8:27-32; Luka 9:18-22, 44-45; 18:31-34 
61. Zaburi 49:7; Mathayo 20:28; Marko 10:45; 1 Timotheo 2:6 
62. Luka 9:51 
63. Luka 12:50; Yohana 17:4; 19:28-30 
64. Yohana 18:4 
65. Waebrania 2:14 
66. 2 Wakorintho 5:21; 1 Petro 2:22; Waebrania 4:15; 1 Yohana 3:3, 5 

Upendo wake unasadikisha. Jinsi anavyokutana na watu, anavyowafuata,
anavyowainua, anavyowaponya, anavyowathamini. Bila kubagua, wadogo na
wakubwa, wagonjwa na wenye dhambi. Yesu huyu ndiye anayehubiriwa.
Aliyekufa, akafufuka na yu hai. Na leo, katika Injili, yupo kwa nguvu –
haonekani kwa macho, lakini uwepo wake unasikika. Anayekutana na watu.

Anayekutana na Injili, anakutana na Yesu. Yu hai leo, halisi kama zamani
alipokuwa akitembea katika Israeli. Sasa kama Aliyefufuka, anayeishi katika
utukufu wa mbinguni wa Mungu. Kwenye kiti cha enzi cha Mungu. Lakini kwa
Roho wake yupo kila mahali ambapo habari njema inahubiriwa. Uthibitisho ni
kwamba kila siku watu wanamgeukia Yesu kwa utii wa imani na kumfuata.

Baba alimtuma Mwana kuwa upatanisho kwa ajili ya dhambi zetu, yaani kuwa
msamaha wa dhambi zetu. Huo ndio uthibitisho kwamba anaupenda ulimwengu. Baba na
Mwana na Roho Mtakatifu wameungana katika kuuokoa ulimwengu.67

Mfalme na Msalaba

Yesu aliuelekea mwisho wake. Mwisho uliokuja mapema mno.68 Lakini wakati
huohuo mwanzo wa jambo jipya. Wa jambo kubwa zaidi sana. Alikuwa amekuja
kutoa maisha yake kuwa fidia. Ukombozi kwa wengi! Hiyo ndiyo ilikuwa shauku
ya moyo na mapenzi ya Baba yake.69 Na Yesu alijitoa kwa kila kitu ili kutimiza
mapenzi hayo. Hebu tukaribie sehemu ya mwisho ya maisha ya Yesu. Ni jambo
lisiloelezeka kiasi kwamba tunalikaribia kwa uangalifu na pia kwa unyenyekevu
wa moyo.

Kuuawa kwa Mfalme

Anasafiri na wanafunzi wake kwenda Yerusalemu kwa sikukuu ya Pasaka. Njiani
kabla ya kuingia mjini na anapoingia mjini anapokelewa kama mfalme, naam,
kama Mfalme. Je, hatimaye utawala wa kifalme unaanza?

Mji umejaa watu. Mahujaji wasiohesabika wako safarini. Anakaa huko wiki
nzima.70 Leo tunaiita Wiki ya Mateso. Anafundisha na yuko katika mabishano ya
kila mara na waandishi. Wanataka kumbana na kumnasa katika mtego, lakini kila

67. Yohana 3:16; 1 Yohana 4:9-14 
68. Zaburi 102:24 
69. Luka 22:42 
70. Mathayo 21-27 

mara wanashindwa mbele ya hekima yake. Anafichua unafiki na ukosefu wa
upendo wa viongozi wa dini. Watu wengi wanaona na kusikia. Tendo lake
hekaluni, ambapo kwa muda mfupi anapindua kwa mikono yake meza za
wavunja fedha katika ua wa hekalu, linawazidi wakuu wa watu. Wanafanya
mpango wa kumwondoa duniani huyu Mnazareti anayewakwaza.

Alhamisi jioni Yesu anaadhimisha Pasaka ya Kiyahudi pamoja na wanafunzi
wake. Wakati wa mlo huu wa Pasaka anaanzisha jambo jipya. Anatwaa mkate,
anaumega na kuwagawia wanafunzi wake akisema: Huu ni mwili wangu, unaotolewa
kwa ajili yenu. Kisha anatwaa kikombe cha divai na kusema: Hii ni damu yangu,
damu ya Agano Jipya, inayomwagika kwa ondoleo la dhambi.71 Wakati huo wanafunzi
hawakutambua jinsi maneno haya yalivyokuwa mapana na ya kina.

Kisha mambo yanaendelea kutokea. Yesu anasalitiwa na mmoja wa
wanafunzi wake mwenyewe.72 Anakamatwa.73 Analetwa mbele ya makuhani
wakuu.74 Anakabidhiwa kwa liwali wa Kirumi, Pilato, na anahukumiwa bila
hatia.75 Anateswa. Kila kitu kinaonekana kuwa nje ya udhibiti. Yesu anakuwa
kama mpira unaochezewa na nguvu hizo. Alikuwa amesema kwa maana ya kina:
Hii ndiyo saa yenu, na mamlaka ya giza.76 Katika matukio ya msalaba hawakuwa
wakitenda tu viongozi wa dini na wa siasa wanaojulikana, bali pia nguvu
zisizoonekana. Kila kitu kiliungana dhidi ya Mwana wa Mungu na dhidi ya
Ufalme wa Mungu.

Onyesho hili la kudharau utu liliishia katika kusulubiwa. Yesu aliuawa kwa
mojawapo ya njia za kikatili kuliko zote za kuua. Katika Ijumaa hiyo
isiyosahaulika.77 Anasulubiwa pamoja na wahalifu wawili, mmoja kushoto na
mmoja kulia. Kuanzia saa sita mchana hadi saa tisa alasiri, jua likiwa juu kabisa,
giza linaingia.78 Yesu aliyesulubiwa analia: Mungu wangu, Mungu wangu, mbona
umeniacha?79 Jambo la ajabu linatokea pale. Mwishoni Yesu analia kwa sauti
maneno muhimu kuliko yote yaliyowahi kusikika: Imekwisha!80 Neno la Kigiriki

71. Mathayo 26:26-30; Marko 14:22-26; Luka 22:14-20 
72. Mathayo 26:14; Marko 14:10 
73. Yohana 18:1-11 
74. Yohana 18:12-24 
75. Yohana 18:28-19:16 
76. Luka 22:53 
77. Yohana 19:17-24 
78. Luka 23:44 
79. Mathayo 27:46 
80. Yohana 19:30 

tetelestai – huenda Yesu alilitamka kwa Kiaramu – linamaanisha: Kazi
imetimizwa. Kila kitu alichokuja kwa ajili yake kimefanyika. Fidia imetolewa.
Alikufa mara baada ya maneno haya. Aliiweka roho yake mikononi mwa Baba
yake.81

Akida wa Kirumi aliyesimamia kusulubiwa, aliyeshuhudia kila kitu kwa karibu
sana, anaguswa sana moyoni. Anasema: Hakika mtu huyu alikuwa Mwana wa
Mungu!82

Hatimaye lilikuwa limefanyika lile ambalo wengi walilitaka tangu zamani.
Wanadamu walifunua kile kilichomo mioyoni mwao. Haikuweza kuwa mbaya
zaidi, chafu zaidi wala ya kikatili zaidi. Jeuri, chuki na nguvu za giza zilikuwa
zimeshinda.

Hakuna kosa lolote lililoweza kuwekwa juu ya Yesu. Asiye na hatia anakufa
kifo cha mhalifu. Katika mateso yote Yesu hakujitetea.83 Ombi lake halina
mfano: Baba, uwasamehe, kwa kuwa hawajui watendalo.84 Baba anaipitia njia ya
mateso pamoja naye. Lakini hilo halimwokoi kutoka katika kifo. Baba
hakumwachilia Mwanawe.85

Yesu anakufa mapema sana, kabla ya wale waliosulubiwa pamoja naye. Ni
Yusufu wa Arimathaya, mjumbe wa Baraza la Wayahudi, anayeuweka mwili
wake katika kaburi lake mwenyewe ambalo halijatumika.86 Kwa wote
waliomtumaini, ulimwengu wao unaporomoka. Tumaini hufa mwisho kabisa.
Sasa lilikuwa limekufa.

Ni wanawake wanaofika kaburini Jumapili asubuhi ili kuupaka mwili wa Yesu
manukato. Wanashangaa sana: Jiwe zito la kaburi, lenye uzito wa tani, liko kando
ya kaburi. Katika kaburi lililo wazi hawauoni mwili wa Yesu. Ni tupu. Mwili
wake haupo tena. Badala yake wapo malaika wanaosema:

Hayupo hapa. Amefufuka, kama alivyosema!87

81. Luka 23:46; Yohana 19:30 
82. Marko 15:39 
83. Isaya 53:7; 1 Petro 2:23 
84. Luka 23:34 
85. Yohana 3:16; Warumi 8:32 
86. Isaya 53:9; Luka 23:50-56 
87. Luka 24:1-12; Yohana 20:1-10 

Tofauti na Ilivyotarajiwa

Polepole tu wanafunzi wanatambua kwamba Bwana wao amefufuka. Mpaka
Yesu anapowatokea, nao wanamwona na kumgusa. Ni yeye. Yeye yule, na hata
hivyo kwa namna fulani tofauti. Amefufuka. Mwili mpya. Lakini: alama za
misumari mikononi na miguuni, na jeraha ubavuni mwake vinaonekana wazi.
Anakula pamoja nao, lakini anapita katika milango iliyofungwa. Mara yuko hapa,
mara yuko pale.88 Anawatokea wanafunzi wengi. Pia ndugu yake Yakobo.89

Akiwa amefufuliwa katika maisha mapya, yeye ni mwingine, na wakati huohuo
bado ni Yesu wao.

Wanaanza kuelewa kwamba alikuwa amewaambia kila kitu mapema. Kwa siku
40 sasa wako pamoja na Yesu, Aliyefufuka. Anajibu maswali mengi. Anaondoa
mashaka yao. Anawaelekeza upya. Kwa ajili ya kazi yao mpya. Anawafundisha
juu ya Ufalme.90 Juu ya kifo chake. Kwa nini ilimbidi afe. Alikuwa ameshalisema
hilo, lakini sasa lilizidi kuwa wazi. Haukuwa msiba usio na maana. Ulikuwa
mpango mkuu wa Mungu, ambao kifo na ufufuo wa Yesu ndio kiini chake.
Kitovu cha tetemeko la ardhi la kiroho lililoutikisa ulimwengu. Mhimili wa
wakati mpya. Mabadiliko ya upande wa vita na ya utawala katika ulimwengu
wote.

Mtajiuliza kwa nini msalaba uwe na maana hii kwa ulimwengu wote. Kwa
maana unasimama kwa ajili ya kila kitu kingine, isipokuwa hilo. Kifo cha
msalabani kilikusudiwa kumwondolea mtu utu wake, kumdhalilisha kupita kiasi
na kumfuta katika kumbukumbu za watu.

Msalaba kwa Mtazamo wa Mungu

Tunauona msalaba kwa mbali. Tukio lililotokea zamani sana. Katika ulimwengu
na utamaduni unaoonekana kwa namna nyingi kuwa mgeni kwetu. Lakini
tukiuelewa msalaba huu vizuri, tunagundua katika msalaba huu ulio mbali
kwamba Mungu yuko karibu nasi.

Wanafunzi walianza kuelewa kwamba kifo cha Masihi hakikuwa ajali.
Kilikuwa gharama ya ukombozi wetu. Walitambua na kuhubiri kwamba ilipaswa

88. Luka 24:13-49; Yohana 20:11-31; 21:1-14 
89. 1 Wakorintho 15:5-7 
90. Matendo ya Mitume 1:3 

kutokea hivyo hasa.91 Ilikuwa lazima. Kwa maana Kristo alikufa kwa ajili
yetu.92Hawakujaribu, baada ya mambo kutokea, kulipachikia maana jambo lisiloeleweka.
Ili kujituliza wao wenyewe na wengine. Kwa maana walikuwa wameelewa kupitia
yale ambayo Yesu alisema kabla na baada ya kifo chake. Mungu amemfufua Yesu na
kumwinua. Sasa mustakabali wa ulimwengu unamtegemea yeye. Katika matukio ya
msalaba, katika kujitoa kwake mwenyewe dhabihu, waliona Mungu akiupatanisha
ulimwengu na nafsi yake.93Kwamba Yesu, kama dhabihu, alizibeba dhambi za ulimwengu
na kuziondoa.94

Kwa kuwa Yesu alijitoa bila kujitetea, ilionekana wazi jinsi upendo wa Mungu
ulivyokuwa mkubwa. Katika Yesu aliyeharibiwa sura na kuteswa msalabani,
mkono wa Mungu umenyooshwa ili kutupatanisha naye.

Alitolewa Dhabihu kwa Ajili Yetu

Israeli ilikuwa na mfumo wa dhabihu za wanyama. Mataifa mengine mengi pia.
Baadhi yake zipo hadi leo. Agano Jipya linaeleza kifo cha Yesu kama dhabihu,
kana kwamba ni utimilifu wa dhabihu zote za wanyama zilizotolewa katika
Israeli.95 Hiyo ni lugha ya picha, msaada kwetu ili tuelewe kile ambacho Yesu
alikamilisha. Wazo la dhabihu linajulikana pia nje ya ibada za kidini. Ni pale mtu
anapojitoa kwa ajili ya wengine ili kuwaokoa.

Dhabihu za wanyama zilichinjwa kwa utulivu madhabahuni. Lakini
wanadamu walimuua Yesu. Hakufa kwa urahisi wala haraka. Aliuawa kwa jeuri.
Kumwaga damu na kifo ni sehemu ya asili ya dhabihu, lakini si mateso wala
ukatili. Kifo cha Yesu kilikuwa tukio la jeuri na ovu kwa makusudi. Kifo cha
msalabani kilikusudiwa kuwatisha watu. Wanadamu walitambua au
hawakutambua, jeuri yao dhidi ya Yesu ilikuwa jeuri dhidi ya Mungu.

Jibu la Mungu mwenyewe kwa jeuri ya ulimwengu lilikuwa kwamba nguvu za
uovu zilifanywa kuwa bure. Kwa kuvumiliwa na kumezwa. Ndiyo maana ni
muhimu sana kwamba Yesu hakujitetea aliposhambuliwa. Kusamehe
kunahusisha kuvumilia maumivu ya ndani, kuyameza. Na kukataa uchungu,
kinyongo, chuki na kulipiza kisasi visizaliwe. Mungu anakuja ulimwenguni kama

91. Matendo ya Mitume 2:22-24; 3:18, 24; 8:35; 9:22; 13:32, 38; 18:28; 26:23 
92. 1 Wakorintho 15:3; Wagalatia 1:4; 3:13; 1 Wathesalonike 5:10; Tito 2:14; 1 Petro 2:24; 1 Yohana 3:16; Ufunuo
1:5 
93. 2 Wakorintho 5:19-21 
94. Yohana 1:29, 36 
95. Waefeso 5:2; Waebrania 7:27; 9:14, 26; 10:12, 14 

mwathiriwa asiye na hatia. Mwishowe kifo cha dhabihu hiyo kilipaswa kuwa cha
pekee. Si dhabihu ya kawaida ya mnyama katika ibada tu. Mwishowe dhabihu za
Agano la Kale kwa kweli zilikuwa tu vielelezo vya dhabihu ya kweli.

Yesu alikufa kwa sababu ya dhambi zetu, lakini zaidi ya yote kwa ajili ya
dhambi zetu.96 Yeye alikuwa Mwana-Kondoo wa Mungu, aichukuaye dhambi ya
ulimwengu.97 Kama dhabihu yeye ndiye njia pekee ili tutakaswe kutoka katika
dhambi zetu, kutoka katika uchafu wetu. Ili tuingie mbele za Mungu aliye
mtakatifu.

Kwa kuweka au kukandamiza mikono juu ya dhabihu, mtoaji anajitambulisha
na dhabihu. Kitu fulani kinahamia kwenye dhabihu. Unajisi, uchafu, ulihamia
kwenye dhabihu na hivyo ukaangamizwa. Dhabihu inakuwa aina ya mbadala.
Dhabihu, hasa damu ya dhabihu, iliweza kufanya upatanisho kwa ajili ya
dhambi. Upatanisho kwa ajili ya dhambi unamaanisha kwamba dhambi zetu
zinafutwa. Na pia yale ambayo zimeyasababisha yanaondolewa. Dhambi
inafunikwa, nguvu yake inavunjwa. Kilichovunjika kinakuwa kizima.

Yesu ametimiza kielelezo cha dhabihu zote za wanyama. Na wakati huohuo
amezikomesha.98 Amezifanya zisiwe za lazima tena. Sasa mwanadamu asiye na
dhambi alikufa kwa ajili ya dhambi zetu. Mkamilifu kwa ajili ya wenye dhambi.
Dhambi zetu, makosa yetu na maovu yetu, uasi wetu usiohesabika dhidi ya
Mungu na wanadamu, kutotii kwetu – hayo yote aliyajitwika. Kana kwamba yeye
mwenyewe ndiye aliyeyatenda. Na akayaondoa milele.99 Ndani ya kifo chake.
Msalabani alibeba mzigo wa dhambi yetu na dhambi zetu. Pale msalabani
Mungu aliihukumu dhambi, naam, aliitekelezea hukumu katika nafsi ya
Mwanawe.100 Kwa hiyo kifo chake hakikuwa kama cha wengine waliosulubiwa.
Hapa alikufa mmoja kifo cha mwenye dhambi, ingawa yeye hakuwa mwenye dhambi. Kama
dhabihu iliyotwikwa dhambi zetu na udhalimu wetu. Kufanywa kuwa mmoja na dhambi za
ulimwengu wote ni jambo lisilovumilika. Kubeba ndani yake hukumu ya dhambi kwa ajili
ya wengine hakulinganishwi na maumivu yoyote wala uzoefu wowote wa ulimwengu.101 Ni
tukio la mara moja tu. Katika mazingira ya uadui mkubwa kabisa dhidi ya
mwanadamu, katika kusulubiwa kwa kuogofya. Hiyo ndiyo ilikuwa gharama.

96. 1 Wakorintho 15:3 
97. Yohana 1:29, 36; 1 Petro 1:18-21 
98. Waebrania 7:27; 9:26, 28; 10:10, 14 
99. Waebrania 8:12; 10:17; Mika 7:19 
100. Warumi 8:3 
101. Warumi 8:3; 2 Wakorintho 5:21 

Katika msalaba huu, kati ya misalaba mingine miwili, yalitokea mateso makubwa
kuliko yote ya nyakati zote.

Mateso haya ndiyo dhamana kwamba mustakabali uko mikononi mwa
Mwana wa Adamu. Kina cha mateso ambayo Mungu mwenyewe aliyajitwika
kinabaki kuwa siri. Mungu mwenyewe anaandaa suluhisho pekee
linalowezekana: dhabihu ya pekee ya Mwanawe. Inatimiza kile ambacho sisi
hatungeweza kamwe kukirekebisha wala kukifanya.

Kujitoa kwa Yesu kama dhabihu kwa ajili yetu na kwa Mungu ni uthibitisho
na msingi, chanzo cha upendo usio na mipaka, ukarimu na wema kwetu.

Kristo aliyekufa, Kristo aliye mfu, hatusaidii.102 Lilibaki swali linaloamua kila
kitu: Je, Mungu ameipokea kweli dhabihu ya Mwanawe?

Ndiyo! Amemfufua. Kufufuliwa kwa Yesu ni zaidi ya muujiza. Zaidi ya alama ya
mshangao. Kunatangaza kwamba Mungu anaipokea kwa furaha dhabihu hii ya
pekee na sasa anaweza kuwatangaza wenye dhambi kuwa wenye haki.103 Maana
yake ni kwamba anatoa neema na kusamehe bila masharti. Na anawafanya
wenye dhambi kuwa wenye haki.104 Kana kwamba hawakuwahi kutenda dhambi.

Je, Mungu Anahitaji Dhabihu?

Mtu anaweza kutafakari msalaba wa Kristo bila mwisho. Je, ninyi pia mmewahi
kujiuliza: Je, Mungu anahitaji dhabihu? Au, inawezekanaje kwamba Mungu wa
upendo anadai dhabihu ili kutuliza ghadhabu yake?

Kwanza tunapaswa kuwa wazi kwamba sisi ndio tuliohitaji dhabihu. Si Mungu.
Sisi ndio tuliokuwa na tatizo. Si Mungu. Sisi tumetenda dhambi, na tulipaswa
kutoa dhabihu ya upatanisho kwa ajili ya dhambi, ili kurekebisha tulichoharibu.
Kwa maana upatanisho kwa ajili ya dhambi ni jambo ambalo mkosaji ndiye
anayewajibika nalo. Lakini aliye peke yake anayeweza kurekebisha hali hii ni Mungu
mwenyewe. Yeye analipa gharama. Ili kurejesha uhusiano na Mungu. Kwa kuwa tayari na
kupenda kusamehe. Hivyo ndivyo Mungu anavyofanya katika Yesu.

Mimi pia nilijiuliza kama haiwezekani bila dhabihu ya damu. Hasa bila kifo
cha kutisha cha Yesu msalabani. Katika bustani ya Gethsemane Yesu anaomba
na kusihi muda mfupi kabla ya kusulubiwa. Akiwa ameshtuka na kufadhaika
kabisa. Anamwomba Baba yake, ambaye kwake yote yanawezekana, kama

102. 1 Wakorintho 15:17 
103. Warumi 4:24-25; 1 Wakorintho 15:3 
104. Warumi 3:21-26; 5:1, 9 

anaweza kuepushwa na msalaba. Kwamba kikombe cha mateso kimpite. Lakini
Yesu anatimiza mapenzi ya Baba. Anaingia bila upinzani katika hukumu ya
uongo na katika matukio ya msalaba.105

Maneno ya bustanini yanajibu swali letu: Haikuwezekana kutimiza nia ya Mungu
ya kuokoa bila msalaba na kifo cha Yesu. Kwa kweli, kwa Mungu yote yanawezekana
– lakini yeye ana njia yake ya wokovu. Ni ulimwengu wake wote na dunia yake.
Yeye ndiye anayeweka kanuni na mipaka ya maisha. Tulihitaji mbadala. Tulihitaji
mkombozi anayefufuka kutoka kwa wafu na kutuvuta pamoja naye kuingia
uzimani. Tulihitaji mkombozi anayeishinda nguvu ya mauti – kwa kifo chake.
Anayevunja ngome ya adui yaani mauti, na kupasua minyororo na malango.

Upendo wa Mungu na upendo wa Yesu una nguvu kuliko mateso. Yesu
aliogopa nini kupita kiasi? Kuuawa na Warumi msalabani? Hakika. Lakini pia
kuhesabiwa kuwa mmoja na dhambi yetu. Kuibeba dhambi yetu. Kana kwamba
yeye mwenyewe ndiye aliyeianzisha na kuitenda. Hapo ndipo lilipo jambo kubwa
kuliko yote, lisilofikirika kwetu. Jambo ambalo siku ile hakuna hata mmoja wa
waliokuwepo Golgotha aliyelielewa au hata kulikisia. Msalabani upendo usio na
mipaka na utakatifu wa Mungu, dhambi zisizohesabika za ulimwengu, chuki ya
wanadamu na nguvu za giza vinakutana. Yesu analazimika kuvumilia hayo. Kuyabeba na
kuyastahimili. Na kuyachukua pamoja naye ndani ya kifo chake.

Kama nia ya Mungu ya kuokoa ingewezekana bila msalaba, mwisho huu wa
Golgotha usingetokea! Msalaba kama badiliko kuu la historia unabaki kuwa
kitendawili. Lakini kwetu unathibitika kuwa nguvu ya Mungu na hekima ya
Mungu. Narudia: Hii ndiyo njia yake.

Si uvumbuzi wa wanadamu. Msalaba wa Yesu Kristo ni jibu la Mungu kwa
ulimwengu uliovunjika. Wakristo, wafuasi wa Yesu, hawahitaji kuomba radhi kwa ajili ya
msalaba. Unabaki kuwa kikwazo. Kwa wale wasioamini hauwezi kufanywa uwe na
sura au mantiki inayokubalika.

Swali kama Mungu anahitaji dhabihu ili atulizwe au ili kutuliza ghadhabu yake
linaweza kujibiwa hivi: Sisi sote tuko chini ya ghadhabu ya Mungu.106 Ghadhabu
ya Mungu imedhihirishwa,107 na inajionyesha katika hukumu inayokuja.108

105. Mathayo 26:36-46; Marko 14:32; Luka 22:39 
106. Yohana 3:36; Warumi 3:5; Waefeso 2:3 
107. Warumi 1:18 
108. Warumi 2:5, 8; 5:9; Wakolosai 3:6; 1 Wathesalonike 1:10 

Lakini Mungu si mwepesi wa hasira.109 Anaizuia ghadhabu yake. Anaujitwika
uovu na kuacha kuadhibu. Kusamehe kunahusiana na kubeba na kuvumilia.
Mungu mwenyewe mara nyingi aliuvumilia udhalimu wa watu wake Israeli.
Golgotha ndicho kilele. Pale Mungu anaivumilia dhambi ya watu wake na
kuacha kutoa jibu ambalo sisi wanadamu tungelitoa kama tungekuwa na uweza
wote. Lakini Mungu ananyamaza. Hajibu ombi la Gethsemane, bali ombi la
Yesu msalabani: Baba, uwasamehe, kwa kuwa hawajui watendalo.110

Msalabani Mungu anaikomesha ghadhabu yake. Anaizuia! Msalaba ndio mahali
ambapo ghadhabu ya Mungu inafikia mwisho wake. Si mahali ambapo ghadhabu yake ya
haki inawaka, bali mahali inapozimika. Uthibitisho ni kujitoa kwake bila kujitetea. Kama
Mungu aliyesulubiwa.

Ni kikwazo. Lakini kwetu ni kama kuyeyuka kwa kiini cha kinu cha nyuklia,
ambapo ghadhabu na jeuri zinatoweka. Nguvu ya dhambi na ya mauti inamwaga
damu yake hadi inaisha.

Mwaka 1986 kinu cha nyuklia kilipolipuka huko Chernobyl, msiba mkubwa
zaidi ulikuwa unakaribia. Chini ya kinu kilichokuwa kinawaka kulikuwa na hodhi
lililojaa maji. Kama kiini kilichoyeyuka kingetiririka humo, mlipuko mkubwa wa
mvuke ungetoa mionzi mingi zaidi sana. Wanaume watatu walijitolea. Walishuka
kwenye chumba cha chini kilichojaa mionzi na kufurika maji. Huko walifungua
vali kwa mikono yao ili maji yatoke. Hawakutarajia kurudi wakiwa hai. Hata
hivyo walikwenda. Kwa ajili ya Ukraine, kwa ajili ya Ulaya. Kujitoa kwao
kuliuzuia msiba. Wote watatu walinusurika.

Vivyo hivyo Yesu, kwa namna isiyofikirika, amefanyika kwa ajili yetu kuwa
kile kilichosababisha msiba: dhambi.111

Ubaya Umeshindwa kwa Wema

Katika Kristo uovu unafikia mwisho wake, kwa sababu yeye anaujitwika.
Anavumilia uovu wa wanadamu. Anasulubiwa katika udhaifu.112 Lakini udhaifu
wa Mungu una nguvu zaidi.113 Upendo wake haukuweza kuzimwa na uovu.
Aliushinda ubaya kwa wema. Kwa kuwapenda adui. Upendo huo ulikuwa na

109. Kutoka 34:6; Hesabu 14:18 
110. Luka 23:34 
111. 2 Wakorintho 5:21 
112. 2 Wakorintho 13:4 
113. 1 Wakorintho 1:25 

nguvu zaidi na ukashinda! Uovu ulifanya yote uliyoweza na hata hivyo
ukashindwa. Katika Aliyefufuka mkono wa Mungu unabaki umenyooshwa ili
kutupatanisha naye.

Katika Kristo, katika upendo wake wa kujitoa mwenyewe dhabihu, Mungu
aliijitwika jeuri yetu. Ili atukomboe kutoka katika asili yetu iliyopotoka na yenye
dhambi, na kutoka katika moyo unaotawaliwa na tamaa ya mamlaka, kisasi na
kulipiza.

Msalabani Mungu yupo akiokoa na akitupatanisha naye.114 Ndani ya Aliyesulubiwa.
Mungu wa Utatu – Baba, Mwana na Roho Mtakatifu – ameleta wokovu wa
milele kupitia msalaba.115 Kwa damu ya Yesu upatanisho kwa ajili ya dhambi
ulifanyika. Damu hiyo inazifunika dhambi zetu.116 Msalabani dhambi kama
nguvu ilihukumiwa kifo,117 ili tuweze kuishi maisha mapya. Ili si tu dhambi zetu
zisamehewe, bali pia nguvu ya dhambi ivunjwe. Ili isiyatawale tena maisha yetu.

Hiyo ndiyo habari njema ya msalaba. Msalabani Mungu wa Utatu anafanya ndani yake
mwenyewe kila kitu kinachohitajika – kwa ajili yetu!

114. 2 Wakorintho 5:19 
115. Waebrania 9:14 
116. 1 Yohana 2:2 
117. Warumi 8:3 

Hekima na Nguvu za Mungu Zisizo na Mipaka

Ukuu wa Mungu unaonekana katika unyenyekevu wake. Katika upendo
unaotumikia na kujitoa. Mungu anapokwenda msalabani katika Kristo, hatendi
kinyume cha asili yake. Anatenda kama alivyo. Tangu Golgotha upendo wake
una sura: sura ya msalaba. Upendo unaotafuta mema na kujitoa wenyewe
mikononi mwa wengine. Ikiwa msalaba ndio ufunuo mkuu kuliko yote wa
upendo wake, basi Mungu amekuwa hivyo siku zote. Na atakuwa hivyo siku
zote.

Msalabani Mungu anaonyesha hekima yake. Na anaonekana kuwa
mpumbavu. Msalabani Mungu anaonyesha uweza wake. Na anajifanya kuwa
asiye na nguvu. Msalabani Mungu anaonyesha uzuri wake. Na anaacha sura yake
iharibiwe. Msalabani Mungu anaonyesha upendo wake. Anajifanya kuwa mmoja
na matokeo ya dhambi yetu. Mtu hawezi kuwa mbali zaidi na Mungu kuliko
hapo. Hapo hasa ndipo anapoinama kushuka.

Msalaba ni nguvu ya Mungu.118 Hilo linashangaza. Mungu anapoonyesha nguvu
zake, asema Paulo, inaonekana hivi: Yesu anaweka kando haki za kuwa
Mungu.119 Anakuwa mwanadamu anayeweza kujeruhiwa. Anajitwika hatia na
aibu ya watu walewale wanaomsulubisha. Sisi hatufikiri hivyo kuhusu mamlaka.
Hata Wakristo wengi hawajalichukulia hilo kwa uzito.

Tunapofikiri juu ya mamlaka tunafikiri juu ya kulazimisha na jeuri. Ndivyo
wanadamu wanavyowawazia miungu yao. Msalaba unaonyesha kinyume chake.
Uweza wa Mungu msalabani ni kuuvuta moyo wetu kwa upendo. Kwa asili yake
iliyo tofauti kabisa. Kwa upendo unaojitoa wenyewe.

Alisulubiwa katika udhaifu. Lakini udhaifu wa Mungu una nguvu kuliko
nguvu za wanadamu.120 Si kwa kanuni za mamlaka, bali kwa sheria ya upendo!
Ya kuwapenda adui.

118. 1 Wakorintho 1:18 
119. Wafilipi 2:6-8 
120. 1 Wakorintho 1:25; 2 Wakorintho 13:4 

Kile Ambacho Msalaba Unatupa

Msalaba unaonyesha sisi wanadamu tunaweza kufanya nini. Katika uasi wetu
dhidi ya Mungu, katika maisha yetu yasiyo na utaratibu wala mamlaka, iwe kwa
kujua au bila kujua.121 Mahali ambapo Mungu hana nafasi. Au anapewa nafasi ya
pembeni tu. Lakini hata kwa ajili ya wale wanaosimama mbele yake kama adui, Mungu,
kutoka ndani kabisa ya moyo wake, yuko tayari kwenda mbali hivi: kumtoa Mwanawe
afe.122 Ili kugeuza uadui kuwa upatanisho na amani.

Ili kutuweka huru kutoka katika mauti na dhambi, Yeye peke yake asiye na
dhambi alikufa na akawa hai tena. Mungu anatuhesabia sisi kile ambacho Kristo
alifanya. Kifo chake ni kifo chetu na ufufuo wake ni wetu. Pamoja naye tumekufa na
kufufuka!123 Msalabani alijifanya mmoja nasi. Tumeunganishwa na Kristo. Kifo
chake ni kifo chetu. Mwisho wa maisha yetu ya zamani, yenye dhambi na
yaliyoshindwa. Na ufufuo wake ni ufufuo wetu. Tumefufuliwa kutoka katika

121. 1 Yohana 2:15-17; 3:4 
122. Warumi 5:6-10 
123. Warumi 6:1-14; Waefeso 2:1-10; Wakolosai 2:11-14; 3:1-4 

kifo cha kiroho124 kuingia katika uzima mpya wa milele. Mwanzo mpya
unawezekana tu kupitia msalaba, kupitia Kristo.

Kama Mungu angetaka kuiondoa dhambi na uovu ulimwenguni,
ingemlazimu kuwaondoa wanadamu ulimwenguni. Kwa maana dhambi si
sehemu fulani ndani yetu inayoweza kutengwa na kuondolewa kwa upasuaji. Sisi
ni wenye dhambi kabisa, ndani na nje. Lakini Mungu hapendi kufa kwake
mwenye dhambi!125 Katika kifo chake maisha yetu ya zamani yasiyomjali Mungu
yamekufa. Yamezikwa katika kifo chake. Tumefufuliwa kuingia katika maisha
mapya.

Msalaba, Jambo la Upuzi

Msalaba unawagawa watu. Kwa wengine ni upuzi. Mwokozi wa ulimwengu
anayekufa msalabani kwa mateso makali hawezi kuleta Ufalme wa Mungu wala
wokovu. Hakuna dini yoyote duniani inayomsherehekea mwanzilishi wake kwa
sababu aliondoka duniani kwa aibu.

Lakini kwa wale wanaoamini ni jambo kubwa kuliko yote: nguvu ya Mungu
na hekima ya Mungu. Msalaba kwao unamaanisha wokovu, upatanisho na
Mungu, msamaha, uhuru.126 Mungu peke yake ndiye anayeweza kuleta ndani ya
mwanadamu ufahamu huu wa msalaba.

Bila msalaba unaokwaza, Injili si habari njema. Ni pamoja na msalaba tu ndipo ilipo
nguvu ya Mungu iletayo wokovu. Kwa kuokolewa. Ni Aliyesulubiwa peke yake
ambaye kwetu amefanywa kuwa hekima itokayo kwa Mungu, haki, utakatifu na
ukombozi!127 Ni hekima ya Mungu kuleta wokovu mkuu kupitia kifo, kupitia
kuuawa hadharani:

Ushindi na kuwekwa huru, mabadiliko ya utawala128

Upatanisho kwa ajili ya dhambi129

Kupatanishwa na Mungu130

Msamaha131

124. Luka 15:32 
125. Ezekieli 18:23, 32 
126. 1 Wakorintho 1:18, 23-24 
127. 1 Wakorintho 1:30 
128. Matendo ya Mitume 26:18; Wakolosai 1:12-13; 2:15; Waebrania 2:14-15 
129. Warumi 3:24-26; 8:3, 32-34; Wagalatia 3:13; Waefeso 5:2; Waebrania 2:17; 1 Yohana 2:2; 4:10 
130. Warumi 5:10; 2 Wakorintho 5:18-20; Wakolosai 1:20-22 
131. Matendo ya Mitume 2:38; Waefeso 1:7; Waebrania 10:18 

Uzima wa milele132

Fidia133

Ukombozi134

Uponyaji135

Uthibitisho mkuu kuliko yote wa upendo136

Kielelezo137

Umoja138

Hata kwa Wakristo, wakati mwingine hekima ya Mungu iko juu mno.
Kinachoamua si kile wanachoelewa na kuamini kuhusu msalaba. Muhimu zaidi
sana ni kwamba wanamtumaini Mungu ambaye kupitia msalaba anaupa
ulimwengu wokovu. Si ufahamu unaookoa, bali imani kwamba pale mmoja alirekebisha
kila kitu kwa ajili yetu.

Je, mnamtumaini Mungu anayekutana nasi katika msalaba?

Kurudi Nyumbani

Anayemtumaini Kristo aliyesulubiwa ataokolewa. Kwake kila kitu kinabadilika.
Kama mwana mpotevu na binti mpotevu, anapokelewa mikononi mwa Baba wa
mbinguni. Anakuwa mwana na binti wa Mungu.139 Nyuma ya msalaba unangoja
utajiri mkubwa wa baraka za Baba.140 Pamoja na Mwanawe atatukirimia vitu
vyote.141 Kupitia msalaba Yesu anaturudisha kwa Mungu.142 Anaturudisha
kwenye moyo wake wa Baba.143 Anaturudisha katika ushirika naye.144

Kwa hiari yake alichukua nafasi yetu. Pamoja na matokeo yote. Kwa maana
mshahara, matokeo ya matendo ya dhambi yetu, ni mauti.145 Hivyo mwenye haki

132. Yohana 3:14-16; 6:51-56 
133. Mathayo 20:28; Marko 10:45; Matendo ya Mitume 20:28; 1 Wakorintho 6:20; 1 Timotheo 2:5-6 
134. Waefeso 1:7; 5:25; Tito 2:14; Waebrania 9:12; 1 Petro 1:18-19; Ufunuo 1:5-6; 5:9 
135. Isaya 53:5; 61:1; Luka 4:18-19, 23 
136. Yohana 3:14-16; 10:11; 15:13; Wagalatia 2:20; 1 Yohana 3:16; 4:10 
137. Waefeso 5:2; Wafilipi 2:5-11; 3:10-11; 1 Petro 2:21-24; 1 Yohana 3:16 
138. Yohana 11:52; 12:24; Waefeso 2:16 
139. Warumi 8:14, 19, 29; Wagalatia 4:6 
140. 2 Wakorintho 8:9 
141. Warumi 8:32 
142. Waebrania 10:19-22; 1 Petro 3:18 
143. Luka 15:11-24; Waefeso 2:13, 18 
144. 1 Yohana 1:3-4, 7 
145. Warumi 6:23 

alikufa kwa ajili ya wasio haki. Kama mbadala wetu.
Je, mmekwisha kurudi nyumbani? Bado mnasita? Baba anawatazamia kila

siku. Anawangoja!

Injili ya Neema ya Mungu

Je, bado mnaweza kuvumilia kusoma mara nyingi hivi kwamba sisi sote ni wenye
dhambi? Je, si haki kukasirika? Niaminini: Si suala la kutusema vibaya. Utambuzi
huu ni wa Biblia. Inasema kweli. Na kweli hiyo inatuweka huru.

Kutambua na kukubali kwamba mimi ni mwenye dhambi kunamaanisha:
Tumeharibu mambo kabisa. Hayawezi kurekebishwa. Hakuna njia ya kutokea.
Hali yetu ni mbaya sana. Hatutaweza kuyakwepa mauti. Kama msalaba wa
Golgotha na kifo cha kutisha cha Yesu vilikuwa lazima ili kutuweka huru kutoka
katika hali yetu, basi tunaweza kuwazia kidogo jinsi hali yetu ilivyo ya hatari.
Nawahakikishia, mtalielewa hilo tu mtakapomjua Mwokozi. Mtakapokuwa
upande ulio salama.

Huenda mnaijua hadithi ya mpanda farasi aliyevuka Ziwa Konstanz
(Bodensee) lililoganda barafu. Bila kujua.146 Alipofika upande wa pili wa ziwa,
aliambiwa alikotoka. Akashtuka na kuanguka chini. Alitambua hatari ya kifo
aliyokuwa nayo juu ya ziwa lililoganda. Hivyo hasa ndivyo ilivyo hali pale
mbingu zinapofunguka kwa mtu na neema ya Mungu inapoangaza moyoni.
Anaposikia maneno haya: Mmeokolewa kwa neema!147 Mtu anatazama nyuma na
kujiuliza: Nilikuwa wapi? Juu ya shimo refu! Katika hatari ya kifo. Jambo la
kipumbavu kuliko yote nililoweza kufanya. Nilikuwa nimekusudiwa kuangamia,
na sasa niko salama. Mtauliza: Je, kweli tunaishi katika hatari kubwa namna hii?
Ndiyo, tunaishi kizingitini mwa mauti, tukiwa tumekusudiwa kuangamia.

Kuna wokovu: Mtazameni Mkombozi wetu! Pale msalabani! Akiwa
amebebeshwa dhambi zenu. Maisha yetu yaliyopotea na yaliyopotezwa
yalipigiliwa msalabani ndani ya Kristo. Ili tuyaondoe. Asiyetikiswa na habari hii
bado hajaelewa Neno la Mungu. Si aliyepotea, bali aliyeokolewa ndiye
anayeweza kuelewa kwamba yeye ni mwenye dhambi. Kutambua kwamba mimi ni
mwenye dhambi kunageuka kuwa furaha ya wokovu, neema ya Mungu inapoingia bila
kutarajiwa ndani ya moyo wa mtu.

146. Kwa mujibu wa shairi “Der Reiter und der Bodensee” (Mpanda farasi na Ziwa Konstanz) la Gustav
Schwab (1826). 
147. Waefeso 2:1-10 

Kweli kuhusu sisi wenyewe na neema ya Mungu vinatuweka huru!148 Huenda
mnaujua wimbo huu na mnaipenda sauti yake. Lakini sikilizeni kwa makini
maneno yake, yanayoeleza jambo letu kwa ufupi kabisa:

Amazing Grace how sweet the sound! That saved a wretch like me! I once was lost, but
now am found; Was blind but now I see.

Neema ya ajabu, sauti yake ni tamu kama nini, iliyomwokoa mtu mwovu kama mimi!
Zamani nilikuwa nimepotea, lakini sasa nimepatikana, nilikuwa kipofu, lakini sasa naona.

Huu ni ubeti wa kwanza wa wimbo huu. Wimbo huu ulitungwa na mtu
aliyekuwa zamani mfanyabiashara wa watumwa (John Newton, 1779), ambaye
alikuwa amempata Kristo kuwa Mkombozi wake. Au bora zaidi, aliyepatikana na
Kristo.

148. Yohana 8:32 

Neema Tangu Mwanzo Hadi Mwisho

Yesu alisema maneno ya neema.149 Si maneno yaliyohukumu na kuharibu. Bali
yaliyoinua, yaliyotia moyo, yaliyotoa msamaha. Kwa hiyo Injili haiwezi kuwa kitu
kingine isipokuwa habari njema ya neema.150 Neema ni Yeye wa Milele kushuka na
kutugeukia sisi wanadamu, ingawa tulikuwa tumempa kisogo. Neema isiyoweza
kulazimishwa, bali inayotolewa bure na kwa moyo mkunjufu.

Neema ilituokoa. Hatukuwa na kitu cha kumpa Mungu. Kwa sababu
hatuwezi kurekebisha tuliyoharibu. Tuliweza tu kutambua na kukubali sisi ni
nani. Na Mungu ni nani. Kukiri haki ya Mungu kunamaanisha kwamba sisi si wenye
haki.

Mungu ndiye Mhukumu mwenye haki.151 Katika mfumo wetu wa sheria wa
leo, mahakimu huhukumu makosa dhidi ya sheria na kutoa adhabu na vikwazo
kwa msingi wa sheria. Lakini makosa hayo hayamlengi hakimu moja kwa moja.
Kwa Mungu ni tofauti: Tumekuwa na hatia dhidi yake, Muumba wetu – ambaye
pia ndiye Mhukumu wetu.152 Tutarajie nini?153

Lakini ni Mhukumu mwenyewe aliyefanya kila kitu ili kuzuia hukumu ya
adhabu.154 Katika upendo wake na haki yake inayookoa amekutana nasi katika Yesu.
Katika maisha yake na katika kifo chake. Dhabihu yake msalabani, damu ya Yesu,
inaifunika dhambi yetu milele.155 Hilo linawahusu wote wanaoipokea Injili kwa
ajili yao wenyewe na kuamini156 kile ambacho Mungu amewafanyia.157

Hiyo ndiyo neema ya Mungu.158 Hukumu ya haki inapoondolewa juu yetu.
Kwa sababu mwingine anasimama mahali petu. Anazibeba dhambi zetu na hali
yetu ya dhambi ndani ya kifo chake.159

149. Luka 4:22 
150. Matendo ya Mitume 20:24 
151. Matendo ya Mitume 10:42; 17:31; Warumi 2:3, 16; 3:6; 14:10; 2 Timotheo 4:1; Waebrania 10:30; 1 Petro
1:17; 4:5; Ufunuo 11:18; 20:12 
152. Warumi 3:23 
153. Luka 18:13 
154. Yohana 3:17 
155. 1 Yohana 1:7; Ufunuo 1:5-6; 5:9-10; Waebrania 9:12-15 
156. Warumi 1:16 
157. Warumi 5:8-10 
158. Yohana 1:14-17; Warumi 5:9, 15; 2 Wakorintho 8:9; Waefeso 1:7; 2:5, 13; Tito 2:11 
159. 1 Wathesalonike 5:10; Tito 2:14; 1 Yohana 2:2; 3:16; 4:10; 1 Petro 2:24; 3:18 

Neema pia ni kupewa kitu ambacho hatukustahili. Neema inayotupa bure
mengi zaidi sana tusiyostahili.160 Huyo ndiye Mungu161 anayehubiriwa katika
Injili ya neema.162

Injili ya neema ni tofauti na dini zote. Hata na dini ya Kikristo. Neema ni mwisho
wa dini zote. Dini ambapo mtu analazimika kutenda mema. Analazimika kufanya
juhudi ili kwa ajili yake apewe thawabu ya wokovu au ya uzima wa milele. Katika
Yesu juhudi hiyo imetimizwa kwa ajili yetu. Katika Yesu tunapewa kila kitu bure.
Sisi wenyewe hatuwezi kufanikisha jambo hili. Neema ni bure, haina malipo na
haiwezi kustahiliwa. Kwa baadhi ya watu, kiburi chao wenyewe, mara nyingi bila
wao kujua, kinawazuia. Ni vigumu kupokea kwa imani zawadi hii kubwa ya
neema. Tumejaa kanuni ya “ukifanya kazi, unalipwa”. Ni mafanikio makubwa, ni
kuwekwa huru, mtu anapoipokea neema na kuacha kujitumainia yeye
mwenyewe na juhudi zake. Na asijitetee tena mbele za Mungu na mbele za watu
kwa mema aliyoyafanya.

Injili haifanani na kitu kingine chochote. Ni ya kukwaza. Ni kinyume cha dini zote
na njia zote zinazotolewa za kupata wokovu. Inatangaza: Wote ni wenye dhambi.
Aliyesulubiwa ndiye wokovu wetu. Ukombozi unapatikana tu kama zawadi ya
neema isiyostahiliwa. Bure. Hiyo ndiyo hekima ya Mungu.

Mtu hapokei neema tu wakati ule anapomwomba Mungu kwa mara ya kwanza. Kuanzia
hapo neema inamfuata kila saa ya maisha yake. Neema ni alama ya pekee ya Ukristo. Bila
neema hakuna kinachowezekana. Neema inajaza na kuzunguka maisha ya kumfuata Yesu
kila upande. Neema inatubeba. Si madai ya sheria wala ya msimamizi wa watumwa.
Neema haidai, inajitoa yenyewe. Kumfuata Yesu kunawezekana kwa neema. Kama watu
waliopewa zawadi na wanaoendelea kupokea daima. Neema inazunguka mwanzo na siku
ya mwisho ya kumfuata Yesu. Bila neema uaminifu na kumfuata Yesu havifikiriki.

160. Luka 15:22; Waefeso 2:7 
161. 1 Petro 5:10 
162. Mika 7:18 

Mungu ni Upendo

Ni nani ambaye mtu angeweza kusema juu yake kwamba asili yake yote ni
upendo? Upendo wa dhati kabisa, usio na ubinafsi, unaojitoa mwenyewe
dhabihu. Je, mmewahi kukutana na mtu kama huyo? Mimi sijakutana naye,
ingawa ninawajua watu wema wanaoweza kuigwa.

Hilo linasemwa juu ya Mungu. Katika Yesu tuna uthibitisho kwamba upendo huu,
ulio juu ya ulimwengu huu, usio wa kidunia na wa milele, upo kweli. Na kwamba
umejionyesha katika ulimwengu wetu. Je, tulistahili kumjua Mungu wa namna hii?

Muda mfupi uliopita tulizungumza juu ya neema ya Mungu. Yeye ni mwenye
neema. Hiyo ni sifa ya Mungu inayomaanisha wokovu wetu! Lakini kwa nini
yeye ni mwenye neema? Kwa sababu yeye ndiye upendo wenyewe.163

Chemchemi ya neema ni upendo wake, unaotiririka kwetu kama mto, na
unakoma tu unapofika mahali palipo chini kabisa.

Siku zote amekuwa upendo. Upendo unahitaji mwingine wa kumpenda. Baba
alimpenda Mwana164 kabla ulimwengu wote haujakuwepo. Baba, Mwana na

163. 1 Yohana 4:7-11 
164. Yohana 17:24 



Mungu ni Upendo

42

Roho, Mungu wa Utatu, walikuwepo katika upendo wa milele, wakielekeana kila
mmoja kwa mwingine. Bila mwanzo. Hakuwa mpweke wala peke yake. Yeye ni
zaidi na mkubwa kuliko tunavyoweza kufikiri. Vivyo hivyo na upendo wake.

Tukikubali kwamba kina cha upendo wa mtu kinaweza kupimwa kwa kile
ambacho yuko tayari kukitoa dhabihu kwa ajili ya mpendwa wake, basi upendo
unaoonekana katika habari ya Injili haulinganishwi na kitu chochote. Ni habari ya
Mungu ambaye, kwa upendo usiopimika, alikuwa tayari kwenda hadi mwisho kabisa. Ili
kuwaokoa na kuwarejesha wanadamu waliokuwa wamejifanya wenyewe kuwa
adui wa Mungu.

Kwa ajili ya upendo wake kwetu, Mungu aliye mtakatifu alikwenda hadi
mwisho kabisa. Mwana aliibeba dhambi yetu.165 Alipitia kuachwa na Mungu
kulikomo ndani ya dhambi. Ndiyo maana Yesu alilia msalabani: Mungu wangu,
Mungu wangu, mbona umeniacha?166 Mungu hawezi kwenda mbali zaidi ya hapo.
Hawezi kutoa zaidi ya alivyotoa Golgotha. Ndiyo maana msalaba ndio ufunuo mkuu
kuliko yote wa Mungu. Hakuna hadithi inayosimulia juu ya mpenzi anayetoa zaidi.
Na hilo kwa ajili ya watu wasiostahili.167

Mtu anawezaje kuuelewa au kuueleza upendo huu? Jamii yetu hutumia neno
hili mara nyingi. Kupita kiasi kabisa. Lakini inamaanisha nini hasa kwa neno
hilo? Upendo unaomkubali kila mtu jinsi alivyo. Bila masharti. Upendo
usiohukumu wala kulaani. Unaovumilia kila kitu, unaotafuta maelewano. Usio na
matarajio yoyote. Wa kimapenzi na wa hisia tupu.

Je, maelezo haya yanalingana kabisa na maana ya upendo katika Biblia?
Hebu tuwazie kwamba ingekuwa hivyo. Mungu angevumilia kila kitu

wanachofanya wanadamu. Asingekosoa wala kuhukumu. Hilo lingeishia wapi, na
upendo wa namna hiyo una upendo kiasi gani kwa kweli?

Mtu akiamini kwamba upendo wa Mungu unatukubali jinsi tulivyo, anasahau
kwamba sisi ni wenye dhambi. Anasahau kwamba leo hatuishi kama Mungu
anavyotaka na kama ingekuwa bora kwetu. Jiwekeni katika nafasi ya wazazi.
Huenda ninyi ni mama au baba. Mfikirieni mtoto wenu aliyekua akawa mtu
mzima. Anafanya mambo yasiyo mema. Mambo yanayomdhuru yeye
mwenyewe na wengine. Zaidi ya hayo amekata mawasiliano nanyi. Anawachukia
na kuwalaumu bila sababu.

165. 2 Wakorintho 5:21 
166. Marko 15:34 
167. Warumi 5:8 

Bado ni mtoto wenu. Hamuachi kumpenda. Lakini mnaukataa uovu ulio
katika maisha yake. Mna hasira na huzuni kwamba mambo yako jinsi yalivyo.
Kamwe hamngelikubali baya kuwa jema. Hata katika uzoefu wetu wa
kibinadamu, upendo na kukataa ni vitu ambavyo kwa namna fulani vinakwenda
pamoja. Ni upendo unaoukataa na kuuhukumu uovu.

Je, tungeweza kusema kwamba Mungu analazimika kutukubali jinsi tulivyo ili tubaki
jinsi tulivyo? Je, kweli Mungu aukubali mtindo wetu wa maisha, hata kama wengine
wanateseka au wanapata madhara kwa sababu yake?

Kama wanadamu wenye mipaka, wasio huru kwa namna nyingi, tunatamani
ulimwengu ambamo amani na haki ni jambo la kawaida. Tunadhani yeye aliyeiumba
dunia na wanadamu anatamani hilo kiasi gani? Kama Mungu hakasiriki juu ya chuki,
udhalimu, jeuri na taabu ambayo dhambi inawaletea wanadamu walioumbwa kwa mfano
wake, basi asingekuwa Mungu anayependa. Angekuwa mtazamaji tu asiyehusika.
Kama Mungu asingeihukumu dhambi, uovu wa wanadamu, basi angeuvumilia,
angeutetea na kuukubali. Jibu lake kwa nguvu ya dhambi inayoharibu daima litakuwa
ghadhabu na hukumu.

Upendo wa Mungu ni upendo mtakatifu. Ni tofauti na kile ambacho mara
nyingi tunaelewa kwa neno hilo. Ni wa kimungu, usio na mipaka, usio na
masharti. Ni safi. Si upendo wa kukaa tu bila kutenda, wa kimapenzi au wa hisia
tupu, bali ni upendo wa Mwokozi wenye nia thabiti.

Upendo wa Mungu hauondoi ghadhabu yake na hukumu yake. Mungu ashukuriwe.
Hatupati Mungu mpole tu anayetupokea jinsi tulivyo kwa sababu lazima afurahi
nalo. Mungu wa Biblia anataka kutubadilisha, kututoa nje kwa upendo wake,
kutuvuta kwake. Anampenda mwenye dhambi kabla hajabadilika. Anampenda katikati
ya dhambi yake.168 Lakini anataka kumbadilisha, kumtakasa, kumfanya afanane na
Yesu.

168. Yohana 3:16; Warumi 5:8; 2 Wakorintho 5:14; Waefeso 2:4-5; Tito 3:4-5; 1 Yohana 4:7-10 

Ulimwengu Usioonekana – Nguvu za Giza

Turudi tena kwenye kusulubiwa. Nguvu zisizoonekana, ovu, nazo zilihusika kwa
kiasi kikubwa. Yesu alikuwa amekutana nazo wakati wa maisha yake. Kama
Mkombozi mwenye nguvu!169 Aliwatoa pepo, yaani roho wachafu, na
kuwafukuza. Kwa hilo alitangaza kwamba mamlaka yao yanafikia mwisho. Injili
inahusiana moja kwa moja na nguvu hizi. Kuliko watu wengi wanavyofikiri.

Nguvu hizi ni nani, na kwa nini zilitaka Yesu afe? Kabla ya kuumbwa kwa
dunia na wanadamu, Mungu aliwaumba malaika.170 Wakati mwingine wanaitwa
wana wa Mungu.171 Hiyo ndiyo familia yake ya mbinguni. Malaika wa aina mbalimbali
katika ngazi mbalimbali za mamlaka, wenye kazi tofauti. Mungu aliwaumba kwa ajili
yake mwenyewe, ili atawale ulimwengu wote pamoja nao. Wao ni watumishi wake.172

Kama sisi wanadamu, wao pia walikuwa na uhuru wa kuwa waaminifu kwa
Muumba wao. Sehemu ya malaika iliamua vinginevyo. Kuishi bila Mungu.173

Kiongozi wao alikuwa Ibilisi, yaani Shetani.174 Uasi huu ulipotokea katika
ulimwengu usioonekana, Mungu hakuwaangamiza. Tangu wakati huo malaika
hawa na wana hawa wa Mungu, chini ya uongozi wa Shetani, wanafanya kazi

169. Marko 3:27 
170. Ayubu 38:4-7; Zaburi 148:2, 5; Wakolosai 1:16 
171. Ayubu 1:6; 38:7; Zaburi 82 
172. Zaburi 104:4; Danieli 6:22; Mathayo 1:20, 24; 16:27; Luka 2:13; Matendo ya Mitume 8:26; 10:7; 12:8;
Waebrania 1:7; 13:2 
173. 2 Petro 2:4; Yuda 1:6 
174. Mathayo 25:41; Waefeso 2:2; 1 Yohana 3:8; Ufunuo 12:7-9 

dhidi ya kila kitu anachofanya Mungu.175 Mbele yao wanasimama malaika
waliobaki waaminifu.176

Nguvu Hizo na Wanadamu

Baada ya mwanadamu kuumbwa, mdanganyifu na mwuaji wa watu177

anajitokeza mara moja.178 Shetani, yule nyoka wa zamani,179 anawadanganya
wanadamu wa kwanza ili wasimtumaini tena Mungu na wautilie shaka wema
wake.

Shetani aliwaonea wivu wanadamu walioumbwa kwa mfano wa Mungu.
Alitaka kuharibu tu. Kuzuia Mungu asiwe na familia ya wanadamu duniani.
Aliwataka wanadamu wawe wake. Si kama baba mwema, bali kama bwana wa
watumwa na dikteta. Unyang’anyi huu ulifanikiwa. Tangu tukio lile katika
bustani ya paradiso mwanadamu hayuko tena karibu na Mungu.180

Katika maendeleo ya historia ya wanadamu, ushawishi wa nguvu hizi
zisizoonekana unaonekana. Hauwezi kupuuzwa katika ibada za sanamu
zisizohesabika za mataifa yote, nyingine hadi leo.181 Agano Jipya linaweka wazi
kwamba wanadamu walio bila Mungu na waliotengwa naye wako katika kifungo cha kiroho
na utumwa wa Ibilisi.182 Kwa nje hilo halionekani. Watu wenyewe hawalitambui. Wanajiona
huru. Kama wangepata nafasi ya kutazama ulimwengu usioonekana
unaotuzunguka na ulio katikati yetu, macho yao yangefunguka. Fikra zao juu ya
Mungu, juu yao wenyewe na juu ya Injili zimetiwa giza.183 Ulimwengu kwa kweli
bado ni ufalme wa Shetani.184 Yesu anamwita mkuu wa ulimwengu huu.185 Paulo
hata anamwita mungu wa ulimwengu huu.186 Ana mamlaka makubwa na
ushawishi unaoharibu juu ya matukio ya ulimwengu. Vinginevyo hali ya
ulimwengu haiwezi kuelezeka kwa urahisi. Ukweli kwamba mwanadamu

175. Warumi 8:38; 2 Wakorintho 11:14; 12:7; Waefeso 6:10-17; Ufunuo 12:13; Ufunuo 13 
176. 1 Timotheo 5:21; Ufunuo 5:11; 7:11; 12:7 
177. Yohana 8:44; 1 Yohana 3:8, 12 
178. Mwanzo 3:1-7; 2 Wakorintho 11:3-4 
179. Ufunuo 12:9 
180. Mwanzo 3:23-24 
181. 1 Wakorintho 10:20-22 
182. Matendo ya Mitume 26:18; Waefeso 2:1-3; Wakolosai 1:13 
183. 2 Wakorintho 4:3-5 
184. Mathayo 4:8-10 
185. Yohana 12:31; 14:30; 16:11 
186. 2 Wakorintho 4:4 

mwenyewe ni mwovu unafanya hali iwe mbaya zaidi na isiyo na njia ya
kutokea.187

Je, mlidhani kwamba ulimwengu usioonekana ni halisi kiasi hiki? Na
unahusiana nasi kiasi hiki?

Injili na Nguvu Hizo

Yesu alipokuja, Ufalme wa Mungu ulivunja na kuingia ulimwenguni, eneo la
utawala wa nguvu ovu. Huo ulikuwa mwanzo wa mwisho wa Ibilisi na malaika
zake. Mpango mkuu wa Mungu ulianza kutekelezwa. Yesu alipokuwa akitembea
Galilaya, pepo walijua walikuwa wanashughulika na nani.188 Tofauti na
wanadamu. Walimjua kutoka katika ulimwengu usioonekana. Yeye alikuwa
Muumba wao.

Mara baada ya Yesu kubatizwa, Shetani alimjia jangwani ili amjaribu. Alimpa
falme za dunia, kama Yesu angemsujudia. Shetani anatafuta heshima yake,
kuabudiwa yeye. Ndivyo asili yake ilivyo.189 Lakini Yesu anampinga. Tofauti na
Adamu huko Edeni.190

Yesu aliwapa pia wanafunzi wake uwezo wa kuwa na mamlaka juu ya pepo na
kuwatoa.191

Hapana, hizi si hadithi za kutisha, wala si mambo ya akili tu, bali ni uhalisi wa
maisha ya kila siku. Huko nguvu hizi zinajidhihirisha. Zaidi sana pale ambapo
watu wanajifungulia kwao kwa makusudi na kujitoa kwao.

Nguvu Hizo na Mpango wa Wokovu wa Mungu

Mpango wa wokovu wa Mungu haukujulikana na Ibilisi, wala na wanadamu. Licha ya
unabii mwingi wa Agano la Kale, ulikuwa mgumu kutambulika.192 Hata
wanafunzi hawakuuelewa. Kutokea kwa Mwana wa Mungu kama mwanadamu,
bila mamlaka, bila kiti cha enzi, kulizichanganya nguvu hizo. Katika hali hii njia
yao pekee ilikuwa kuwachochea wanadamu wamuue Yesu.193 Kwa maana kama

187. Marko 7:20-23 
188. Marko 1:23-24; 3:11; 5:7 
189. Mathayo 4:1-11; Luka 4:1-13 
190. Warumi 5:12-21 
191. Marko 6:7 
192. 1 Wakorintho 2:6-9 
193. Luka 22:53 

mwanadamu aliweza kujeruhiwa na kufa. Kwa hiyo walikuwa na lengo moja tu:
kifo chake. Walilifikia! Lakini walidanganyika. Kwa maana kifo chake kilikuwa
ushindi wake.194 Kifo chake kilikuwa mabadiliko ya utawala katika ulimwengu
wote kwa ajili yetu sisi wanadamu.

Kifo chake ni fidia ya kuwaweka wanadamu huru kutoka katika mamlaka ya
giza. Kifo chake kiliwaletea wanadamu neema na msamaha. Uhuru. Soko la
watumwa la nyakati zile ndilo picha ya jambo hili. Ukombozi ulimaanisha
kununuliwa kutoka utumwani na kuachiliwa huru. Kufufuliwa kwake na
kuinuliwa kwake hadi kwenye kiti cha enzi cha Mungu ndio mlango wa uhuru
kutoka katika utumwa wa dhambi, wa mauti na wa Ibilisi.

Tulihitaji msamaha wa dhambi zetu na kuwekwa huru kutoka katika nguvu ya
dhambi. Vyote viwili tunapewa kupitia msalaba.

Ibilisi hajui neema. Yeye mwenyewe hapati neema ya Mungu,195 na kwa
wanadamu hana neema yoyote. Neema ni ngeni kabisa kwa asili yake. Uasi wake
dhidi ya Mungu umemjaza uchungu kabisa.

Sasa mwanadamu ameketi kwenye kiti cha enzi cha Mungu. Kwa ajili yetu sisi
wanadamu. Nasi tumeunganishwa naye.196 Tuko ndani ya Kristo!197 Nguvu hizo
zimeshindwa. Wakati wao umekwisha. Siku zao zinahesabiwa. Lakini bado
zinapinga na kupigana vita vilivyokwisha kushindwa, ili kuizuia Injili. Kila siku
nguvu hizi zinaona jinsi watu wanavyowekwa huru. Kila mtu anayeiamini Injili
anazikumbusha kwamba mpango wa wokovu wa Mungu unafikia lengo lake.
Mungu atakuwa na familia yake kutoka katika mataifa yote ya dunia. Kupitia Yesu,
ambaye wao walihusika kwa kiasi kikubwa katika kifo chake. Kwa namna fulani,
pale Golgotha alipokufa Yesu, walijichimbia kaburi lao wenyewe bila kujua.

Hati ya deni, hati ya mashtaka ambayo nguvu zinazompinga Mungu na
kuwachukia wanadamu zinaitegemea, imepigiliwa msalabani na kufutwa.198

Kupitia msalaba aliwavua silaha enzi na mamlaka na kuwaweka hadharani kwa
aibu. Kristo, Aliyefufuka, sasa ndiye Bwana wa ulimwengu wote.199 Habari njema

194. Waebrania 2:14 
195. Waebrania 2:16 
196. Waefeso 2:6 
197. Warumi 8:1; 1 Wakorintho 1:30 
198. Wakolosai 2:14-15 
199. Mathayo 28:18 

ni hii: Yeye ni Bwana juu ya wote na juu ya vyote. Anayemwamini Kristo amewekwa
huru.200Anarudi nyumbani katika Ufalme wa Mungu.

Injili ni habari njema ya Mungu kwamba anawarudisha watu wake na anataka
kuwa na familia yake. Waliowekwa huru kutoka katika mauti na kutoka katika
nguvu ovu. Ni habari ya furaha kwamba Yesu, kwa kifo chake msalabani,
amewezesha haya yote. Yesu alikuja ili kuziharibu kazi za Ibilisi.201 Pamoja naye
ulikuja utawala wa Mungu wa upendo. Tunaokolewa na kuhamishwa kuingia
katika ufalme wake wa upendo.202

Ushindi wa Msalaba

Majemadari wa Kirumi waliingia Roma katika maandamano ya sherehe ya
ushindi. Viongozi walioshindwa walitembezwa wakiwa wamefungwa minyororo.
Kabla ya kuuawa walionyeshwa hadharani. Ndivyo Paulo anavyoeleza nguvu
isiyozuilika ya msalaba juu ya enzi na mamlaka ya eneo la utawala wa mkuu wa
ulimwengu huu.203 Wamevuliwa silaha na kuaibishwa hadharani. Nguvu yao ya
kutenda imekwisha.

Aliyesulubiwa anaweka huru kutoka katika nguvu za uchawi za ulimwengu
usioonekana ulio katikati. Shetani amehukumiwa. Nguvu yake imevunjwa. Hana tena
mamlaka juu ya watu wa Yesu.

Mpango wa wokovu wa Mungu ni kama mchezo mrefu wa sataranji (chess).
Matokeo hayajulikani, mpaka mmoja wa wachezaji anapocheza hatua ambayo
mjuzi anajua kwamba sasa mchezo umeamuliwa. Hata kama mchezo bado
unaendelea. Ndivyo yalivyo mapambano kati ya nuru na giza. Hatua ya kuamua
imechezwa kwa mfalme. Kwa Mfalme mwenye taji la miiba msalabani pale
Golgotha. Ushindi umekamilika.

Shughuli za adui ni mapigano ya kurudi nyuma tu. Amebakiwa na muda
mfupi. Mwisho wake umekwisha kuamuliwa.

Msalaba unaosumbua unageuka kuwa ushindi wa msalaba!

200. Yohana 8:33-36; Warumi 6:7, 18, 22 
201. 1 Yohana 3:8 
202. Wakolosai 1:13-14 
203. Wakolosai 2:15 

Uhuru Unawezekana

Kwa hiyo kuweni na uhakika: Kama ninyi ni wa Yesu, pepo lazima wakimbie!
Kama mmejihusisha na uchawi na mambo ya giza (ushirikina), na mizimu na
malaika, kuna uhuru. Na msamaha.

Nguvu hizi hazitaki kuwaachilia, na zinataka kuzima kila jaribio la kuwa huru
kabla halijaanza. Mwombeni Yesu Kristo – liitieni jina lake! Watafuteni Wakristo
watakaowaombea na kuwasaidia.

Kataeni kwa sauti inayosikika kila kitu kinachowaunganisha na ulimwengu
huu wa giza.

Ondoeni kila kitu kinachowahusisha na mambo haya ya uchawi na giza.
Kateni kila uhusiano na watu waliowaingiza katika matendo na mahusiano ya
namna hiyo.

Ulimwengu usioonekana ni uhalisi wenye nguvu ambao haupaswi
kudharauliwa. Lakini Yesu ana nguvu zaidi.

Injili ya Amani

Petro alikuwa ameona jinsi Bwana wake alivyohubiri amani.204 Yesu alileta amani
kwa Wayahudi na kwa mataifa, wasio Wayahudi. Na kati ya hawa wawili. Amani
ni sehemu ya msingi na ya kiini ya Injili.205 Hiyo ni shalom ya Mungu. Ndivyo neno
hilo linavyoitwa katika Biblia ya Kiebrania. Moyo wa Mungu ni mkubwa na mpana.
Kutoka katika moyo huo inakuja amani. Inamaanisha kuwa mzima kabisa, kuwa na afya,
kuwa salama, kuwa umeokolewa. Injili inawaongoza watu kuwa na amani na Mungu.206

Hiyo inamaanisha kupatanishwa na Mungu na mwisho wa kila uadui.207

Injili inaongoza kwenye uhakika wa kukubaliwa na Mungu kama mtoto wake.
Uhakika huu umejikita ndani ya Mungu. Katika kile alicho na alichofanya. Juu ya
msingi huu, amani ya kweli na ya kudumu inaenea moyoni. Utulivu badala ya
wasiwasi. Amani badala ya ugomvi na hofu.

Ulimwengu wetu uliojaa vita na ugomvi, katika mambo makubwa na
madogo, unahitaji amani.208 Si kukosekana kwa vita tu, si kusimamisha

204. Matendo ya Mitume 10:36 
205. Wakolosai 1:20; Waefeso 2:17; 6:15 
206. Warumi 5:1 
207. Warumi 5:10; 2 Wakorintho 5:18 
208. Tito 3:3 

mapigano tu, bali amani inayowaleta watu pamoja na kuwaunganisha.209 Injili
inaleta amani kati ya watu. Inaunda jumuiya mpya ya watu ambamo amani
inatawala.210 Je, mahubiri ya msalaba, ambapo Mungu mara moja kwa daima
anaimeza jeuri ya wanadamu, yanaweza kuwa ufunguo wa amani ya ulimwengu?
Na kwanza kabisa ndani ya kanisa lenyewe?

Watu wakitaka kujua amani ni nini, wanapaswa kuijua kwa wale ambao
kupitia Injili wamepokea amani ya Mungu. Na wanaiangaza. Wanaipitisha kwa
wengine. Ni wapatanishi. Kwa kadiri inavyowezekana kwao,211 wanaishi kwa
amani na kila mtu.

Kupitia Yesu vitu vyote vilipatanishwa na Mungu na kurudishwa katika
uhusiano sahihi naye. Kwa gharama ya damu yake. Kwa kifo chake pale
Golgotha. Msalaba ulikuwa lazima ili amani na Mungu na amani ya Mungu iwe
kweli halisi.212

Mmeionaje amani hii? Imebadilisha nini ndani yenu, katika mahusiano yenu?

Injili – Ahadi Iliyotimizwa

Injili si jibu la Mungu la kushtuka au la kukata tamaa kwa historia ya wanadamu
iliyoharibika. Inatoka moyoni mwa Mungu na iliahidiwa tangu milele.213 Kwa
hiyo haishangazi kwamba tayari ina mizizi mirefu katika Biblia ya Kiebrania,
yaani katika sehemu ya kwanza ya Biblia, Agano la Kale. Huko imeahidiwa.214

Inaelezwa jinsi historia ya wokovu ya Mungu inavyoelekea kwenye kipindi
ambacho inakiita utimilifu wa wakati. Wakati ambapo Mungu alimtuma
Mwanawe.215 Watu wengi wa wakati wake katika Israeli hawakumtambua Yesu
kuwa utimilifu wa ahadi.216 Lakini wanafunzi kumi na wawili, mitume,
walilitambua hilo upesi. Ingawa ni baada tu ya kifo na ufufuo wa Yesu. Mahubiri
yao ya Injili katika kitabu cha Matendo ya Mitume na katika nyaraka zao yamejaa
nukuu kutoka Agano la Kale.217 Kuna mifano mingi. Yesu mwenyewe alisema

209. Mathayo 5:44; 1 Yohana 4:19 
210. Waefeso 2:14-22 
211. Warumi 12:18 
212. Wakolosai 1:20 
213. Warumi 16:25-27; 2 Timotheo 1:9; Tito 1:2 
214. Warumi 1:1-3; Wagalatia 3:14-16 
215. Wagalatia 4:4 
216. Matendo ya Mitume 13:27, 32 
217. Matendo ya Mitume 2:25-31; Warumi 1:17; 3:21-26; 4:17; 10:8-13; 15:9-13; 1 Wakorintho 2:9; 2 Wakorintho
6:2; Wagalatia 3:16; 1 Petro 1:19; 2:6-9 

kwamba Maandiko, Agano la Kale, yanamshuhudia yeye.218 Hapa kuna mifano
mitatu mifupi kutoka Agano la Kale na baadhi ya mistari ya Biblia.219

Tayari katika kurasa za kwanza za Biblia, baada ya wanadamu kuivunja amri
ya Mungu, kuna ahadi inayoitwa Injili ya kwanza: Nami nitaweka uadui kati yako na
mwanamke, kati ya uzao wako na uzao wake: Yeye atakuponda kichwa, nawe utamuuma
kisigino.220 Kile ambacho wakati ule kilikuwa vigumu kukitambua, kinakuwa wazi
katika nuru ya Yesu, ya maisha yake na kifo chake. Yesu alimshinda Ibilisi kwa
kufa!221

Miaka mingi baadaye katika mstari wa wakati wa historia ya wanadamu,
anatokea Ibrahimu, pamoja na mke wake Sara. Mume na mke hawa wazee, wasio
na watoto, wanapewa ahadi ya mtoto wa kiume. Si ili tu wao wawili wafurahi.
Hapana, katika mtoto huyu, Isaka, mataifa yote ya dunia yatabarikiwa.222 Hiyo ni
ahadi inayotimizwa katika Yesu!223

Karne nyingi baadaye Daudi anakuwa mfalme wa Israeli. Mtu anayeupendeza
moyo wa Mungu. Ingawa alizivunja amri za Mungu, alibaki mwaminifu kwa
Mungu siku zote na hakuwahi kuabudu sanamu. Mungu anamwahidi mwana
atakayekuwa na kiti cha enzi cha milele.224 Huyo hakuwa Sulemani tu. Ahadi
hiyo ilitimizwa kikamilifu katika Yesu, Mwana wa Daudi. Ndani yake unabii wa
karne nyingi unatimizwa. Mfalme, mzao wa moja kwa moja wa ukoo wa kifalme
wa Daudi, atakuwa Mfalme-Masihi wa Israeli. Milele. Na ndivyo ilivyotokea.225

Sasa yuko kwenye kiti cha enzi cha Mungu, na hivi karibuni atatawala
ulimwengu akionekana na wote.

Hakuna mtu anayeweza kusema juu yake mwenyewe kwamba kuna unabii
mwingi hivi juu yake. Kuna utabiri mwingi. Sehemu kubwa ya utabiri huo
imekwisha kutimizwa kwa usahihi. Agano la Kale lote linaelekeza kwa Yesu.
Agano la Kale ndilo shahidi muhimu kuliko wote wa Injili ya Mwana wa Mungu.

218. Yohana 5:39; 7:42 
219. Zaburi 16:8-10; 22; 31:13; 35:11; 69:4; Isaya 9:2-7; 11:1; 35:4-6; 50:6; 53; Mika 5:2; Zekaria 11:12; Danieli
9:25-26 
220. Mwanzo 3:15 
221. Waebrania 2:14; Warumi 16:20; Ufunuo 12:9-11; 20:10 
222. Mwanzo 12:3; 22:18; 28:14 
223. Wagalatia 3:16 
224. 2 Samweli 7:12-16 
225. Luka 3:23-31; Mwanzo 49:10; Yeremia 23:5-6; Zaburi 132:11; Warumi 1:3; 2 Timotheo 2:8; Ufunuo 5:5 

Tumaini la Injili

Kama aliyesulubiwa anaweza kufufuka, basi sisi sote tuna tumaini! Ni tumaini
lenye uhakika, kwa maana Aliyesulubiwa amefufuka kutoka kwa wafu kwa ajili
yetu: Mwana wa Mungu. Ameturudishia tumaini!

Sisi sote tuna matumaini na ndoto. Chukueni muda kidogo. Je, kuna
mustakabali mnaoutamani, maono ya kitu kilicho bora kuliko mnavyopitia sasa?
Tumaini ambalo mnatamani siku moja liwe kweli?

Injili inafungua upeo mpya. Tutaishi! Milele. Mauti haina neno la mwisho. Injili
inaeneza tumaini.226 Ndiyo maana napenda kuiita Injili ya Uumbaji Mpya. Inaahidi
kwamba mambo hayatabaki jinsi yalivyo.227 Mungu yuko makini kuhusu uumbaji
wote.228 Si wanadamu tu wanaohusika, bali sayari yote. Kwa upande mmoja,
Ufalme wa Mungu unajumuisha watu wanaomtumikia Mfalme. Lakini kuna pia
mahali ambapo ufalme huu upo. Mahali hapo ni dunia yetu.229 Mungu alikuja
katika Yesu kwenye dunia hii, iliyo kama chembe ndogo ya vumbi katika
ulimwengu wote.

226. 1 Petro 1:3-4 
227. Warumi 8:18-24 
228. Yohana 3:16 
229. Ufunuo 5:9-10 

Mungu ndiye aliyeiumba. Ni mradi wa moyo wake: Kila kitu kilikuwa chema
sana.230 Kwa hiyo Mungu habuni kwa ajili ya wakati ujao kitu tofauti kabisa au
kipya kabisa. Hapana, atairejesha dunia kama inavyopaswa kuwa. Kwa maneno
mengine: Ataifanya upya.231 Siku moja juu yake hakutakuwa tena na mauti, wala
ugonjwa, wala njaa.232 Kila kitu ambacho mwanadamu anakiharibu, hata nguvu
za asili zisizozuilika zinazomdhuru mwanadamu, hakitakuwepo tena.233

Katika ulimwengu uliovunjika usio na tumaini,234 ni Injili ya tumaini235 inayoahidi
ufalme wa milele usioweza kutikisika.236 Mbingu mpya na nchi mpya zitakuwa makao yetu
mapya.

Tumaini limejikita imara katika Aliyefufuka. Katika yeye aliyekuwa amekufa
na yu hai milele.237 Ameivunja nguvu ya mauti.238 Kupitia yeye uzima wa kweli
na kutokuharibika vimeletwa nuruni.239 Katika Kristo tumepokea uzima wake
wa ufufuo kuwa uzima wetu, usiokufa tena kamwe. Na usiohusiana tena na
dhambi.240 Huo ndio uzima wa kweli na nguvu isiyokwisha ya uumbaji mpya.
Imekwisha kuanza katika maisha ya wafuasi wa Yesu.241 Wamezaliwa mara ya pili
katika uzima mpya na katika tumaini lenye uzima.242 Katika Kristo tayari sasa
wao ni uumbaji mpya. Siku moja wataishi ndani ya uumbaji mpya.243 Watakuwa
na mwili uliobadilishwa, usiokufa na wenye utukufu.244 Lakini bado watakuwa
watu walewale wa pekee, kama Mungu alivyowakusudia, kama walivyokuwa
katika maisha yao ya kufa.

Injili inazungumza juu ya wakati ambao Mungu ameuweka.245 Wakati huo
Yesu atarudi, akionekana na watu wote.246 Katika utukufu mwingi na

230. Mwanzo 1:31 
231. Isaya 65:17-19; 66:22 
232. Ufunuo 7:9-17; 21:1, 4-5 
233. Ufunuo 7:16; 22:3 
234. Waefeso 2:12; 1 Wathesalonike 4:13 
235. Waefeso 1:18; Wakolosai 1:5, 23 
236. 2 Petro 1:11; Waebrania 12:27-28; Danieli 2:44; 7:14, 27 
237. Ufunuo 1:17-18; Yohana 14:19 
238. Waebrania 2:14-15 
239. 2 Timotheo 1:10 
240. Warumi 6:9-10 
241. 2 Wakorintho 5:17 
242. 1 Petro 1:3 
243. 2 Petro 3:13 
244. 1 Wakorintho 15:35-58; Wafilipi 3:20-21 
245. Matendo ya Mitume 17:30-31 
246. Ufunuo 1:7 

uweza.247 Hiyo itakuwa siku ya furaha kwa wote wanaomngoja. Kwa maana
wakati huo utawala wa Mungu wa milele unaanza. Wakati huo unaanza wakati
usiokoma kamwe. Mungu mwenyewe atakapokaa pamoja na wanadamu.248

Watamwona Mungu. Na watakuwa na furaha isiyofikirika.249 Hilo hasa ndilo
ambalo Mungu wa milele wa upendo, Mungu wa Utatu, amelitaka siku zote.
Wakati huo itakuwa hata bora zaidi kuliko ilivyowahi kuwa. Mbingu, Mungu
mwenyewe, itakuja duniani ili kukaa akionekana pamoja na watu wake, pamoja
na familia yake. Milele. Tutakuwa mfano wa Mungu, kwa kuwa tutafanana na
Yesu!250

Wakati huo dunia itakuwa paradiso moja kubwa, naam, paradiso ya dunia nzima.
Edeni mpya iliyo bora zaidi.251 Mjaribu hatafika huko kamwe tena. Hakutakuwa tena na
majaribu ya kutenda dhambi.

Pia haitakuwa ya kuchosha, bali ya kusisimua. Safari kubwa ya kusisimua inatungoja,
kwa sababu tutakuwa, na tutaweza kuwa, watu ambao tulipaswa kuwa siku zote.

Ndoto ya Ulimwengu Mpya wa Mungu

Hebu tuuote kwa muda kidogo Ulimwengu Mpya huu wa Mungu. Ingawa
hatujui mengi juu yake, kila kitu kibaya, hasi na kinachoharibu hakitakuwepo
tena. Wakati huohuo kutakuwa na mambo mengi ambayo tayari tuliyajua katika
dunia ya sasa, jinsi Mungu alivyoiumba.

Ulimwengu ambamo hakuna tena umaskini, wala njaa, wala kuhangaika ili
kuishi, wala hofu ya wakati ujao.

Hakuna utumwa, wala ukandamizaji, wala jeuri, wala hila za kudanganya, wala
ubaguzi, wala kudhalilishwa, wala uhalifu, wala vita.

Hakuna ugonjwa, wala mauti, na kwa hiyo hakuna huzuni wala machozi – na
kama kuna machozi, ni machozi ya furaha.

Hakuna uchafuzi wa mazingira, wala majanga. Hakuna polisi, wala mawakili
na mahakama, wala hospitali, wala madaktari wa akili na wanasaikolojia.

Hakuna kuchoka, wala kutafuta maana bila mafanikio, wala hisia ya kuwa
duni, wala aibu, wala utupu, wala utegemezi na uraibu unaoharibu, wala

247. Marko 8:38; 13:26 
248. Ufunuo 21:3 
249. Ufunuo 22:4 
250. 1 Wakorintho 15:49-50; Wafilipi 3:20-21; 1 Yohana 3:2 
251. Ufunuo 2:7; 22:1-5 

kukatishwa tamaa!
Badala yake kutakuwa na haya: Amani, upendo usio na ubinafsi kati ya

watu, haki kamili, kukubaliana kikamilifu, kuthaminiana na kujaliana.
Mahali ambapo kila kitu kiko jinsi kinavyopaswa kuwa. Mahali pa uzima

unaobubujika, pa aina nyingi za vitu, pa maendeleo, pa uhuru, pa safari za
kusisimua, pa ubunifu, pa kugundua mambo mapya daima, mahali ambapo kila
kitu ni kipya na kibichi siku zote.

Nguvu, uchangamfu na hamasa vitadumu milele badala ya uchovu, kukosa
hamu na kulegea.

Mahali pa uzuri usiofikirika na wenye aina nyingi, unaochunguzwa na
kugunduliwa. Mahali ambapo mtu anajuana na watu wapya na kusherehekea
pamoja nao.

Mahali ambapo wakati unasimama au haupiti kamwe! Mahali ambapo kilicho
kizuri si historia tu, bali ni kitu kilichopo siku zote! Mahali ambapo hatukosi
chochote.

Mahali ambapo tulidhani lazima pawepo, mahali ambapo mioyo yetu
imepatamani siku zote.

Mahali pa wingi, pa chakula bora kabisa, pa sanaa na muziki mzuri kuliko
yote, pa teknolojia bora kabisa. Kila kitu kinachofanya maisha leo kipo huko
katika hali yake kamilifu.

Mahali pa furaha, kwa sababu Muumba anakaa pamoja na wanadamu
akionekana na wote. Nao wanaishi chini ya ulinzi wake, katika baraka zake,
katika upendo wake. Wanamfurahia Mungu, Baba, Mwana na Roho,
wanamwabudu na kumjua. Wanampenda.

Kumtazama Yeye wa Milele machoni, kumwona Mungu uso kwa uso, ndiyo furaha kuu
kuliko zote ambayo wanadamu wanaweza kuipata. Angalau wakati huo tutaelewa jinsi
neno hili lilivyo kweli. Kuishi milele bila hofu wala aibu, tukiwa huru na tukiwa tumejaa
matumaini katika upendo wa Mungu unaotugeukia, hakulinganishwi na kitu chochote.
Macho yake yatakapotuangukia, upendo usio na mwisho, ambao tumeutamani siku zote,
utakutana nasi, utatugusa, utatujaza na kutukumbatia.

Kunywa kutoka katika chemchemi ya maji ya uzima na kula daima matunda
ya mti wa uzima. Hiyo ni picha ya umilele, ambao leo watu wanauita mbinguni.

Huko, mbele zake, tutakuwa vile tulivyopaswa kuwa siku zote. Sisi wenyewe.
Kila mmoja wa pekee na asiyefanana na mwingine, kama Mungu alivyotutaka na
alivyotufanya tuwe. Huko bila kujificha. Halisi.

Huko wanadamu wote watatawala juu ya dunia kwa maana bora kabisa, kwa
upendo na kwa kuijali,252 na hivyo kutekeleza kazi waliyopewa wanadamu wa
kwanza. Kwa namna ambayo uwezo wote uliomo katika uumbaji utafunuliwa
kama haujawahi kufunuliwa kabla. Kwa ubunifu usiofikirika, aina nyingi za vitu,
utajiri na furaha. Kila kitu kikiwa kimejaa upendo wa Mungu. Pamoja, Baba na
familia yake, aliyewaandalia kila kitu.253 Mbingu na nchi zinaungana. Hatutaweza
kuamini furaha yetu. Hata baada ya miaka 10,000. Tutakuwa pamoja na Yesu
milele. Furaha ya kweli, ya kina, ya kushangilia haitakuwa na mwisho.254

Injili ni mwaliko wa kuwepo na kusherehekea pamoja sikukuu kubwa ya milele.255

Ujumbe huu unawaendea watu wote.256 Kila mtu amealikwa.257 Hakuna kiingilio
cha kulipia. Yesu amerekebisha kila kitu!258

Injili – Uweza Uletao Wokovu

Hakuna mwanafunzi wa Yesu anayehitaji kuionea haya Injili. Hata kama msalaba
ni upuzi kwa wengi. Ujumbe huu una nguvu. Ni kama baruti.259 Watu ambao
Injili inaifungua mioyo yao wanaipata nguvu hii ya Mungu inayotenda kazi ndani
yao. Wanamrudia Mungu, wanaanza maisha mapya. Badiliko la maisha ambalo
nguvu ya Mungu peke yake inaweza kulileta, na linalogusa kila eneo la maisha.260

Nguvu hii inaokoa na kuweka huru kutoka katika vifungo vya uchawi na uraibu.
Wengi wameponywa kimwili na pia kiroho na kihisia. Mahusiano yanarejeshwa.
Nguvu ya Mungu katika Injili hailinganishwi na kitu kingine chochote. Hakuna itikadi,
dini au falsafa yenye matokeo kama Injili.261

Pale ambapo sisi wanadamu hatuna nguvu na hatujui la kufanya, hatuwezi
kujisaidia wenyewe wala kuwasaidia wengine,262 hapo Injili hii inatenda miujiza.

252. Warumi 5:17; Ufunuo 5:10; 22:5 
253. 1 Wakorintho 2:9 
254. Zaburi 16:11 
255. Ufunuo 19:6-10; 21:6; 22:14-15, 17 
256. Mathayo 28:19-20; 2 Wakorintho 5:15 
257. Mathayo 22:1-14 
258. Warumi 3:24; Ufunuo 21:6; Isaya 55:1 
259. Warumi 1:16-17 
260. 1 Wathesalonike 1:5-10 
261. Yohana 8:36; Warumi 6:18 
262. Warumi 5:6 

Muujiza wa kuzaliwa mara ya pili.263 Injili inaleta uzima mpya. Inaweza
kulinganishwa na mtoto anapozaliwa.264

Siku moja mtu asiyeamini kuwepo kwa Mungu alimpa changamoto
mwinjilisti mmoja maarufu wajadiliane juu ya kuwepo kwa Mungu. Mwinjilisti
alikubali, lakini aliweka sharti kwamba huyo asiyeamini Mungu awalete watu
ambao, kupitia imani yake ya kutokuwepo kwa Mungu, maisha yao yamebadilika
kuwa mema. Mjadala huo haukufanyika, kwa sababu hakuna hata mmoja
aliyekuwa mtu mpya kupitia imani hiyo, wala aliyewekwa huru kutoka katika
uraibu na utegemezi. Mwinjilisti, kwa upande wake, aliwajua watu wengi
waliowekwa huru na kuwa watu wapya kupitia mahubiri yake ya Injili.

Injili haimwachi mtu yeyote nje. Ni kwa ajili ya wote. Na hivyo pia nguvu
inayokaa ndani ya ujumbe huu. Ni nguvu ya Mungu, kama ilivyojidhihirisha
katika kumfufua Mwanawe.

Hiyo ndiyo nguvu halisi iletayo wokovu!

Kuitii Injili

Injili inabadilisha watu. Je, mmekwisha kulipitia hilo? Au mmeliona kwa
wengine? Ni furaha ya kweli. Ghafla watu wanakuwa na njaa ya kusoma Biblia.
Wanakuwa na njaa ya kuwepo mbele za Mungu.265 Wanatamani kumjua Mungu
zaidi. Kabla hawajaijua Injili, hamu hii haikuwepo. Ghafla wanauliza Mungu
anataka nini.266

Jibu kwa Injili ni kutojali au kukataa upande mmoja. Na imani upande
mwingine.267 Si kukubali tu kwa akili kwamba Injili ni kweli,268 bali jibu la binafsi
la mtu wote. Kwa neno moja: utii wa imani.269 Watu wanatii mwito wa Injili kwa
kuamini kile ambacho ujumbe huu unawaletea. Hata kama wao wenyewe
hawalioni kama hatua ya utii, bali kama kupokea zawadi.

Wanamgeukia Mungu. Wanaacha kila kitu kinachounda maisha yasiyo na
Mungu. Wanaacha sanamu, zinazoonekana au zisizoonekana.270 Wanaiona

263. Yohana 3:3; 1 Petro 1:3; Tito 3:4-7 
264. 1 Wakorintho 4:15; Yakobo 1:18; 1 Petro 1:23-25 
265. 1 Petro 2:2 
266. 1 Petro 4:2-3 
267. Matendo ya Mitume 2:37-41 
268. Yakobo 2:19 
269. Warumi 1:5; 16:26; 1 Yohana 2:3-4; 3:24; 5:2-3 
270. Matendo ya Mitume 11:21; 14:15; 1 Wathesalonike 1:9-10; 1 Petro 4:3 

dhambi katika maisha yao na kuiungama kwa Baba yao wa mbinguni.271

Wanaushika msamaha kwa neema ya Mungu. Wanapata wokovu na uponyaji.
Injili inapohubiriwa kwa nguvu na kwa uhakika mkubwa na kwa uwazi,
inawaongoza watu nuruni.272 Wanatambua wao ni nani na Mungu ni nani.
Wanapata mtazamo tofauti kabisa juu ya uhalisi wa maisha. Badiliko linatokea,
linaloletwa na Mungu mwenyewe, kama kutoka mautini kuingia uzimani.273

Kuwa Mwanafunzi wa Yesu

Kumgeukia Yesu mara nyingi hutokea hatua kwa hatua. Mtu anayeguswa na
Yesu kupitia Injili anaanza kuchukua hatua ndogo katika imani. Anaanza
kumsikiliza Yesu na kumtumaini. Safari inaanza, kukua na kujifunza. Kuwa
mwanafunzi kunamaanisha kuwa mwanafunzi kweli, mtu anayejifunza. Huo ni mchakato
usiokoma kamwe katika maisha haya.

Wanafunzi wa Yesu wakati ule walimfuata Yesu kila mahali alipokwenda.
Walikuwepo wanafunzi wengi zaidi ya wale Kumi na Wawili. Yesu alikuwa
Mwalimu ambaye wanafunzi walijifunza kutoka kwake. Wanafunzi walitaka
kuwa kama yeye, kwa kufanya yale aliyosema.274

Yesu alipokuwa hayupo tena, wote waliomwamini Yesu waliendelea kuitwa
wanafunzi. Baadaye tu ndipo walipoitwa Wakristo.275

Mwanzo wa Maisha ya Ufuasi

Ufuasi ndio lengo la Mungu kwetu! Watu wanaomtii Yesu, Mfalme, na walio
waaminifu kwake. Hili wakati mwingine linaanza kwa namna inayoonekana wazi,
lakini mara nyingi pia kwa woga na bila kuonekana. Roho wa Mungu
anawasaidia wanafunzi kufanya yale anayosema Yesu. Na kukua katika imani.
Ndani yao Injili inatenda kazi kama mbegu inayoanguka katika udongo mzuri
wa moyo na kukua hadi kuzaa matunda.276 Kwa mmoja haraka, kwa mwingine
inachukua muda mrefu zaidi. Kuanguka na kuinuka tena. Hivyo maisha mapya

271. Matendo ya Mitume 19:18-20; 1 Yohana 1:9; Mithali 28:13; Zaburi 51 
272. 1 Wathesalonike 1:5 
273. Wakolosai 2:13; 1 Yohana 3:14 
274. Yohana 8:31 
275. Matendo ya Mitume 11:26 
276. Marko 4:20; Yohana 15:8 

ya kiroho yanaonekana.277 Kuielewa Injili vizuri zaidi na zaidi kunabaki kuwa
mchakato wa kujifunza. Mchakato huu haufanyiki kichwani tu, bali kwa kuitenda na
kuiishi.

Narudia, kwa sababu ni muhimu sana: Kumfuata Yesu na kuwa mwanafunzi wake
ndilo lengo la Injili. Injili si tiketi ya kuingia mbinguni, wala haitufariji kwa ahadi za
maisha ya baadaye tu. Ni kitu kinachobadilisha tayari maisha haya, hapa na sasa,
na siku moja kitaendelezwa na kukamilishwa katika umilele na utukufu. Uzima
wa milele tunauishi tayari sasa!

Kuna ishara ya nje ambayo kwayo mtu anashuhudia kwamba sasa yeye ni wa
Kristo: Ubatizo.278 Unathibitisha na kutia muhuri hadharani, mbele ya watu na
mbele ya nguvu za ulimwengu usioonekana, kwamba kuanzia sasa Yesu Kristo
ndiye Mkombozi na Bwana wa maisha yake. Ubatizo wa maji unaleta tofauti kubwa.
Ni kubadilisha upande, ni kumkiri Mfalme Yesu Kristo. Unakuja mwanzoni kabisa mwa
maisha pamoja na Yesu. Unapaswa kufanyika hadharani, ili watu waone jinsi wanafunzi
wa Yesu walivyo makini.

Kumfuata Yesu Kunaonekanaje?

Maisha ya mwanafunzi yanaonekanaje? Ataendelea kufanya mambo yote
yanayounda maisha: kulala, kula, kufanya kazi, kwenda shule n.k. Lakini
mtazamo wa ndani na msukumo, namna ya kuyaona maisha na kumwona jirani,
vinabadilika.

Hapa kuna baadhi ya alama za wanafunzi wa Yesu kama matunda ya maisha
mapya yanayotoka kwa Mungu. Kila ninachokitaja kinashambuliwa na
kitaendelea kushambuliwa. Maisha mapya katika Kristo pia yanapiganiwa.
Upinzani hauji kutoka nje tu, bali pia kutoka ndani. Utu wetu wa zamani, tabia
za zamani, dhambi iliyo ndani yetu vinajitokeza tena. Hamhitaji kushtuka kwa
hilo, kana kwamba kila kitu kipya ni mawazo tu. Mungu anasaidia na anatenda
kazi ndani yetu. Roho wake tumepewa kuwa msaidizi, nguvu na mtetezi wetu.

Wanafunzi wa Yesu wanampenda Mungu, jirani yao na wao kwa wao!279 Upendo wa
kimungu unabaki milele kuwa mkuu kuliko yote!280 Hauna mipaka. Wanafunzi

277. Warumi 6:21-22; 7:4; Waefeso 5:9; Wakolosai 1:10; Tito 3:14; Waebrania 13:15; 2 Petro 1:8 
278. Mathayo 28:19; Marko 16:16; Matendo ya Mitume 2:38-41; 8:12, 36-38; 9:18; 10:47-48; 16:15, 33; 18:8;
Warumi 6:3; Wagalatia 3:27; Waefeso 4:5; Wakolosai 2:12 
279. Mathayo 22:36-40; Yohana 13:34-35; 15:13-17; 1 Wakorintho 13:4-7 
280. 1 Wakorintho 13:13 

wa Yesu wanatambulika kwa upendo walio nao wao kwa wao!281

Wanafunzi wanajaliana na kushughulikiana!282 Wao ni familia. Wao ni jumuiya.
Hilo halionekani tu katika kuhudhuria ibada mara kwa mara, bali katika maisha
yote, katika maisha ya kila siku.

Wanafunzi wa Yesu wanakumbuka pamoja katika Meza ya Bwana, katika kumega
mkate, kile ambacho Yesu aliwafanyia. Wanafanya hivyo mara kwa mara au mara
nyingi kadiri wanavyoweza.283 Kwa ibada zao hawategemei majengo ya kanisa.
Wanakutana majumbani, kama familia ya kiroho.

Wanafunzi wa Yesu wanaomba kwa Baba wa mbinguni, peke yao na pamoja!284

Wanazungumza na Mungu kana kwamba wanamwona. Kuabudu na kumsifu,
peke yao na pamoja, ni furaha kubwa kwao.285

Wanafunzi wa Yesu wanasoma Biblia!286 Hivyo wanamjua Mungu na mapenzi
yake. Na kile alichowapa.

Wanafunzi wa Yesu wanasikia sauti ya Mungu na wanaona uongozi wake na
maelekezo yake katika maisha ya kila siku, katika mambo madogo na makubwa.

Wanafunzi wa Yesu wanateseka.287 Kama Yesu alivyoteswa, ndivyo inavyoweza
kuwatokea. Inaanza kwa kuchekwa, kwa kudhulumiwa na kusumbuliwa, na
inaweza, kama katika baadhi ya nchi za dunia, hata leo kumaanisha kifo.288

Wanafunzi wa Yesu wanawafanya watu wengine kuwa wanafunzi!289 Injili haiwafanyi
watu kuwa Wakristo wanaoamini jambo fulani tu, bali wanafunzi wanaomfuata
Yesu katika maisha ya kila siku. Walio tayari kuacha kila kitu, kujitwika msalaba
wao kila siku, na ambao lengo la maisha yao ni kuwafanya watu wengine kuwa
wanafunzi. Hilo na si jingine ndilo Yesu alilotaka!290 Wanafunzi wa Yesu
wanatoka kwenda kwa watu. Hawajifungii.

Biblia inazungumza juu ya mchakato wa kukua na wa kuongezeka katika
ufahamu.291 Wakristo si wakamilifu. Wakristo bado wanatenda dhambi, lakini

281. Yohana 13:35 
282. Matendo ya Mitume 11:29 
283. 1 Wakorintho 11:23-27 
284. Mathayo 6:5-15; Yohana 16:26-27; 1 Wathesalonike 5:17 
285. Yohana 4:23 
286. Wakolosai 3:16; 2 Timotheo 3:16; 1 Petro 2:2 
287. Matendo ya Mitume 14:22 
288. Yohana 15:18-20 
289. Mathayo 28:18-20 
290. Luka 14:26-27, 33; Matendo ya Mitume 14:21 
291. Yohana 3:30; Wakolosai 1:10; 2 Wathesalonike 1:3; 2 Petro 3:18 

dhambi haiwatawali tena.292 Hawataki tena kutenda dhambi. Wanaishi katika
msamaha kamili ambao Mungu amewapa. Hata kwa dhambi ambazo bado
watazitenda.293 Wanazikiri dhambi zao na kuziungama kwa Baba yao wa
mbinguni. Pia wao kwa wao, wanapokosana.294 Wanaishi chini ya neema,295 si
chini ya sheria.296 Lengo lao si kushika Amri Kumi. Maisha pamoja na Yesu
yanakwenda mbali zaidi ya kile ambacho amri hizi zinadai. Hilo linawezekana
kwa sababu Roho Mtakatifu anaishi ndani yetu.

Wamepokea Roho Mtakatifu,297 anayekaa ndani yao na kuwaongoza. Lengo
lake ni kwamba matunda mema ya Roho yaonekane.298 Matunda haya yanaonekana
hasa katika jinsi wanavyohusiana wao kwa wao: upendo, furaha, amani, uvumilivu, utu
wema, fadhili, uaminifu, upole, kiasi. Kwa jumla ni yale ambayo Yesu aliyaishi. Kuwa kama
yeye ndilo lengo jipya la maisha.299 Ni tunda la Mungu, analoliacha lizaliwe na kukua
katika maisha yetu tunapomtumaini. Roho Mtakatifu ndiye nguvu ya kumfuata
Yesu.300 Roho huyu ni uwepo wa Mungu mwenyewe na kuwepo kwake katika
maisha yetu. Hilo si jambo la ajabu kabisa? Roho ni mshauri, mkufunzi,
mwalimu, msaidizi na kiongozi kwa pamoja. Anafanya hasa kile ambacho Yesu
angefanya kama angekuwa hapa pamoja nasi duniani.

Roho wa Mungu anawapa wanafunzi karama, ambazo kwazo wanaweza
kuhudumiana.301

Ufuasi si safari ya starehe, si matembezi ya burudani, wala si Ukristo wa
kukaa kitini tu. Unamaanisha kuishi na kutumikia kama Yesu. Kauli mbiu mpya
ya maisha, inayodai pia uwajibikaji. Kwa mwanafunzi wa Yesu, ufalme wake na
haki yake viko daima mahali pa kwanza. Mambo mengine yote, asema Yesu,
Baba yetu atayashughulikia.302

Hakuna mwingine isipokuwa Yesu mwenye mamlaka ya kusema: Nifuate!
Akituita, je, tunaweza kusema hapana?

292. Warumi 6:12-14 
293. Waebrania 10:14; 1 Yohana 1:5-2:2 
294. Yakobo 5:16 
295. Matendo ya Mitume 13:43 
296. Warumi 6:14 
297. Yohana 7:39; 14:17; 1 Wakorintho 2:12; 6:19 
298. Wagalatia 5:13-26 
299. 2 Wakorintho 3:18 
300. Matendo ya Mitume 13:52; Warumi 8:12-17 
301. 1 Wakorintho 12; Warumi 12:3-8 
302. Mathayo 6:33 

Haitakuwa njia rahisi. Yesu anasema tunapaswa kuhesabu gharama,303 ili
tufanye uamuzi imara, wa kweli na uliofikiriwa vizuri, usiopotea mara upepo wa
kwanza wa upinzani unapovuma. Njia iendayo uzimani ni nyembamba, na
inapanda mlima. Njia pana iendayo upotevuni inajiendea yenyewe. Mtu hahitaji
kufanya kitu chochote isipokuwa kubaki jinsi alivyo.304

Kwa maisha yetu yote ya wafuasi wa Yesu, yanayopiganiwa na kushambuliwa, hili ni
kweli: Mungu anawapenda watoto wake kila wakati kama alivyowapenda wakati ule
alipomtoa Mwanawe kwa ajili yao.305

Kuipuuza Injili

Injili si ujumbe wa vitisho. Ni ujumbe wa furaha! Kupitia toba na imani
inafungua njia ya kwenda kwa Mungu, kwenye msamaha, kwenye uhuru, kwenye
uzima, kwenye maana ya maisha.

Lakini Injili si jambo la hiari tu. Si kweli moja kati ya nyingi. Anayeusikia
ujumbe huu anapewa changamoto ya kufanya uamuzi. Mtu hapaswi kuuchukulia
kwa wepesi. Hatimaye ujumbe huu unataka kutuokoa na kutulinda.

Fikirieni habari inayoonya juu ya moto wa msituni, au juu ya kimbunga, au
juu ya maji ya kunywa yaliyochafuliwa, au juu ya bwawa linalokaribia kuvunjika.
Habari isiyoonya tu, bali inayoonyesha njia ya kutoka na mahali pa kujikinga.
Ujumbe huu unapaswa kuchukuliwa kwa uzito kiasi gani? Itakuwaje mtu
akidhani kimakosa kwamba umetiwa chumvi au si kweli, au kwamba ni kwa ajili
ya wengine tu?

Kila Kitu Kitawekwa Wazi

Wanafunzi wa Yesu waliihubiri Injili kwa kumshuhudia Bwana wa ulimwengu
aliyefufuka.306 Walitangaza kwamba ndani yake msamaha unawezekana, mtu
akimtumaini, akiziungama dhambi zake na kubadilisha maisha yake. Wakati
huohuo walisisitiza siku zote kwamba siku inakuja, nayo imeamriwa kwa
uhakika, ambapo kila mwanadamu atatoa hesabu mbele ya Bwana huyu. Yesu

303. Luka 14:28 
304. Mathayo 7:13-14 
305. Yohana 16:27; 17:23 
306. Matendo ya Mitume 4:2; 8:12, 25, 35, 40; 11:20; 17:18 

ndiye Mhukumu wa wanadamu wote. Kila mmoja atasimama mbele yake. Uso kwa
uso. Mungu, Baba yake, amemkabidhi hukumu.307

Kwa kila kitu tulichofanya, tulichosema na tulichofikiri, tutatoa hesabu. Kwa
hiyo ni onyo la kutafakari maisha yetu! Kufikiri kama tunayoyafanya
yanampendeza Mungu. Mnajisikiaje mnapofikiri kwamba kila kitu kitawekwa wazi –
kila kitu bila kubakiza chochote? Yale tuliyofikiri na kutenda kwa siri, yale tuliyowatendea
watu, na pia yale tuliyoacha kuyatenda.

Ndani kabisa yetu, katika moyo na dhamiri, sote tunajua kwamba tumetenda
dhambi. Tunajua kile ambacho Mungu hatakikubali kamwe. Fikirieni: Je,
tungekuwa tayari kuonyesha mawazo yetu na hisia zetu za wiki iliyopita kwenye
skrini, hadharani mbele ya wote tuliokutana nao wiki hii? Pengine tusingekubali,
kwa kuwa kungekuwa na mambo kadhaa ambayo tungependa kubaki nayo sisi
wenyewe. Ikiwa tunaona aibu juu ya mambo fulani mbele ya wanadamu,
itakuwaje basi mbele ya Mungu aliye mtakatifu?

Swali la dhambi katika uhusiano wetu kama wanadamu na Mungu halidharauliwi
kamwe katika Biblia. Mtu aligeuze na kuligeuza jinsi atakavyo: Hili ndilo tatizo la msingi.
Habari ya kufurahisha ni hii: Aliye ndani ya Kristo hahitaji kuogopa hukumu ya
adhabu.308 Tukiwa tumesamehewa, hatuhitaji tena kuogopa kukutana na Mungu.
Katika Kristo ametufanya kuwa watoto wake, wana wake na binti zake.309

Upendo kamili wa Mungu unaitupa nje hofu!310

Lakini itakuwaje nikiikataa Injili? Mungu hamlazimishi mtu yeyote ujumbe
wake. Anamwachia mwanadamu uamuzi. Ingawa wakati huohuo anafanya kila
kitu ili kumsadikisha juu ya ujumbe huu. Anatafuta na anapigana ili kuisadikisha
mioyo ya watu.311

Fikirieni mtu anayezama majini, anayerushiwa boya la kuokolea maisha.
Hakuna mtu ambaye angedai kwamba mtu anataka kumlazimisha anayezama
aokolewe. Mtu asipojitambua kuwa amepotea, Injili haitakuwa na maana yoyote
kwake. Lakini Roho wa Mungu anatenda kazi katika Injili kwa kuwasadikisha
watu.312 Neno la Mungu lina nguvu ya kuifungua mioyo.313

307. Yohana 5:22-29 
308. Warumi 8:1 
309. Yohana 1:12 
310. 1 Yohana 4:16-19 
311. Luka 19:10 
312. Yohana 16:8 
313. Waebrania 4:12-13 

Lakini mtu asijidanganye: Bila Injili, bila Kristo, tumepotea, na tayari tuko chini ya
ghadhabu ya Mungu. Hakuna eneo lisilo na upande. Katika Kristo hakuna hukumu ya
adhabu – bila Kristo tutahukumiwa kwa haki.

Jibu likibaki “hapana”, basi mtu ataishi na matokeo yake. Hapo mtu anabaki
peke yake na dhambi na hatia. Mtu atataka vipi, au ataweza vipi kujitetea mbele
ya yeye anayeziona nia zote?

Mungu ni upendo!314 Lakini yeye pia ni nuru. Mtakatifu kabisa.315 Anayeamua
kuukataa ujumbe wake anasema “hapana” kwa Mungu, kwa Yesu na kwa kila
kitu ambacho alimfanyia kwa upendo. Na anachomtolea kila mtu bure. Yesu
alisema mara moja:

Mtu asiyekuwa pamoja nami yu kinyume changu!316

Ghadhabu ya Mungu

Ingekuwa kama kukataa kumsaidia mtu aliye hatarini, kama tusingeonyesha
uhalisi wa ghadhabu ya Mungu.317 Kuonyesha kwamba Mungu anaichukia
dhambi kabisa. Moyo wake umeguswa ndani kabisa na dhambi. Anahuzunika318

jinsi watu wake wanavyoishi bila kumjali Mungu na hawaoni kwamba bila yeye
wanaelekea katika taabu. Kama vile upendo wa Mungu hauwezi kufikiriwa na
kueleweka bila hisia, ndivyo ilivyo pia na ghadhabu yake. Lakini ghadhabu hii nayo ni safi
na takatifu. Si mlipuko wa hasira, si jibu lisilo na akili na lisilo na kipimo kwa dhambi za
wanadamu. Mungu si mwepesi wa hasira!319 Tofauti na sisi wanadamu.

Ghadhabu ya Mungu inamaanisha kwamba Mungu anamwachia mwanadamu
matokeo na madhara ya dhambi zake.320 Kuachwa peke yangu, kupotea pamoja
na matatizo yangu yote niliyojisababishia mwenyewe. Hakuna anayetaka kupitia
jambo hilo.

Ghadhabu inamaanisha kukutana na utakatifu wa Mungu wenye utukufu siku
ya hukumu nikiwa na dhambi yangu. Ghadhabu ya Mungu ni jibu la Mungu kwa
dhambi zetu tunazowatendea wanadamu na kumtendea yeye.

314. 1 Yohana 3:1; 4:7-8, 16 
315. 1 Yohana 1:5; Ufunuo 4:8 
316. Mathayo 12:30 
317. Yohana 3:36; Warumi 1:18; 2:5, 8; 3:5; 5:9; Waefeso 2:3; 5:6; Wakolosai 3:5-6; Ufunuo 6:16-17; 11:18 
318. Marko 3:5 
319. Kutoka 34:6 
320. Warumi 1:26 

Kama Mungu asingekuwa na ghadhabu, asingekuwa Mungu. Angeukana
upendo wake, unaoona uovu wa kila namna kuwa usiovumilika. Mwishowe
hakuna anayetaka Mungu anayesema “ndiyo” kwa kila kitu. Ikiwa wanadamu
hawawezi kuhakikisha haki, basi tunaweza kumtumaini Mungu tu. Lakini hilo
haliwahusu wengine tu – kila mmoja atatoa hesabu kwa ajili yake mwenyewe.

Wakristo wanashuhudia utayari wa Mungu wa kutupatanisha naye,321 kwa
sababu wao wenyewe wamemjua hivyo.322 Lakini yeye si Mungu mpole asiye na
msimamo, anayechukua vipimo vyetu. Hatanyamaza juu ya udhalimu wetu. Wala
hataupuuza tu. Atahakikisha kuna haki. Kwa njia yake, inayozidi uwezo wetu na
fikra zetu za leo.

Anayesema “hapana” kwa Mungu na kwa ujumbe wake mwema, pengine
hata mara nyingi, anaufanya moyo wake mwenyewe kuwa mgumu. Hivyo mtu
anapotea.323 Anapotea, kwa sababu Mungu, kwa moyo mzito, anakubali “hapana” hiyo.
Kupotea kunamaanisha kutokuwa mahali ambapo mtu angepaswa na angeweza
kuwa. Si nyumbani, bali peke yake na bila mizizi. Uhusiano na Mungu
umekatika. Uhusiano na Mungu yule anayemfuata kila mtu hadi mwisho kabisa,
ili amrudishe nyumbani.324

Kila mtu anayeikataa Injili atapokea hukumu ya haki kwa ajili ya dhambi
zake.325 Hukumu itakuwa ya haki kabisa.326 Chochote apandacho mtu ndicho
atakachovuna, kwa maana Mungu hadhihakiwi.327 Aliyeiasi kweli na Injili,
aliyeipinga kwa ukaidi, atapata hasira na ghadhabu, dhiki na shida.328 Wakati
mwingine tayari katika maisha haya, lakini hakika baada ya kifo. Hivyo ndivyo
itakavyokuwa kuitazama machoni dhambi yake ambayo haijafunikwa
(upatanisho kwa ajili yake haujafanyika), na kukutana tena na dhambi yake
mwenyewe. Mara hii kwa mtazamo wa Mungu. Na kwa mtazamo wa watu
aliowatendea udhalimu.

321. 2 Wakorintho 5:19-20 
322. 2 Wakorintho 5:11 
323. Warumi 2:12; 1 Wakorintho 1:18; 15:18; 2 Wakorintho 2:15; 4:3; 2 Wathesalonike 2:10; 2 Petro 3:9 
324. Luka 15:4, 24; Yohana 3:16; 2 Petro 3:9 
325. 2 Wakorintho 5:10 
326. Ufunuo 20:11-15; 21:8 
327. Wagalatia 6:7-8; Hesabu 32:23 
328. Warumi 2:5-11 

Uzima wa Milele na Jehanamu

Yesu anazungumza juu ya uzima wa milele katika utukufu329 na juu ya moto wa
milele na adhabu ya milele.330 Anazungumza juu ya giza la nje, walimo wale
wasioitii Injili.331 Juu ya kilio na kusaga meno.332

Kwa kweli ni Yesu anayezungumza mara nyingi juu ya jehanamu. Yeye, aliye
upendo wenyewe, ndiye aliyezungumza juu yake zaidi ya wote.333

Neno la jehanamu katika lugha ya asili ya Kigiriki ya Agano Jipya ni Gehenna.
Wakati ule hapo palikuwa mahali halisi, bonde karibu na Yerusalemu. Wakati wa
Yesu palikuwa jalala la takataka, ambapo moto uliwaka daima. Yesu anarejelea
pia nabii Yeremia, anayeliita bonde hilohilo Ben-Hinomu.334 Mahali hapa
palijulikana kwa ibada zake za sanamu, ambamo hata watoto walitolewa
dhabihu. Kwa hiyo palikuwa mfano kamili wa aibu na dhambi. Na kwa sababu
hiyo pia wa hukumu na uharibifu. Wa maangamizi na mauti.

Anayetaka kuendelea kuishi kama siku zote, anayetaka kubaki katika dhambi
yake, kwa njia hiyo anachagua kinyume cha uzima. Anabaki nje ya utukufu wa
uzima wa milele. Huo ndio uzima na mustakabali wa watoto wote wa Mungu
katika Ulimwengu Mpya wake.335

Jehanamu inaelezwa kama onyo kwa picha kali. Biblia hainyamazi juu ya jambo hili.
Kinyume chake: Inaonya kwa nguvu. Jehanamu si kwa ajili ya “wenye dhambi
wakubwa” tu. Tusiwafikirie tu wauaji wa watu wengi kama Hitler, Stalin au Mao.
Au watu wanaofurahia kuwatesa wengine, au wanaowanyanyasa watoto kingono.
Mungu anaamua hukumu yao kwa haki ileile kama ya mtu ambaye, kwa vipimo
vyetu, hakufanya kosa lolote au alifanya machache tu. Biblia inasema waziwazi:
Wote wamefanya dhambi na kupungukiwa na utukufu wa Mungu.336

Jehanamu inamaanisha nini kwa undani kwa wanadamu, juu ya hilo Yesu na
Biblia wananyamaza. Kwa hiyo mawazo ya kubuni hayafai hapa. Maneno ya
Yesu ni onyo la kutosha.

329. Yohana 3:36; 5:24; 6:47, 51; 10:28; 11:26; Warumi 5:21; 6:23; 1 Yohana 2:25; 5:11, 13 
330. Mathayo 25:34, 41, 46 
331. Mathayo 8:12; 22:13; 25:30; Yohana 8:12; 12:46 
332. Mathayo 8:12; 13:42, 50; 22:13; 24:51; 25:30; Luka 13:28 
333. Mathayo 5:22-30; 10:28; 18:9; 23:33 
334. Yeremia 7:31; 19:2-7; 32:35; Isaya 66:24 
335. Ufunuo 21:8, 27; 22:15 
336. Warumi 3:23 

Mtasikia maoni tofauti kuhusu jehanamu. Wengine husema haipo. Wengine
wanadhani kwamba huko watu waliopotea wataangamizwa kabisa. Wengine tena
husema kwamba watu watakaa huko kwa muda tu ili kutakaswa, kisha baadaye
waingie katika uzima wa milele. Someni Biblia kuhusu jambo hili na itafuteni
mistari iliyo katika tanbihi. Fikirieni lililo baya zaidi, hali mbaya kuliko zote. Ni
afadhali kushangazwa kwa furaha kuliko kukatishwa tamaa kwa uchungu.

Mungu anaiheshimu “hapana” ya wanadamu. Ingawa inamuumiza, naye
anaomboleza kama Yesu alivyoomboleza juu ya Yerusalemu.337 Watatengwa na
Mungu na kubeba matokeo ya kukataa kwao na ya dhambi zao. Hilo Biblia
inaliita mauti ya pili.338 Walitaka kuishi bila Mungu, na sasa wataishi hivyo milele.
Sentensi hii, “Jehanamu itakuwa na watu waliojichagulia wenyewe tu”, ni
kweli.339 Mwanadamu anasimama mbele ya uchaguzi wa kuchagua mauti au
uzima.340

Leo ndiyo siku ya wokovu – si kesho!

Injili Nyingine

Injili ni neno la kweli.341 Kweli ya Mungu. Kadiri Injili ilivyozidi kuenea, ndivyo
zilivyozidi kutokea aina zake zisizolingana tena na ile ya asili. Tayari katika karne
ya kwanza ya kalenda yetu, mitume, waliotumwa na Yesu kuhubiri, wanaonya
juu ya injili zilizoghushiwa.342 Zinafanana na ile ya asili, zinaweza kuonekana
kuwa za kweli kabisa na kudanganya.

Vivyo hivyo kuna aina zilizofupishwa, zinazoacha mambo ya msingi au
zinazoongeza mambo. Kuna aina za uongo na zinazopotosha. Ili kujielekeza,
hapa kuna mifano hii.

Injili inaonyesha bila kuyumba kwamba hatuwezi kujiokoa wenyewe. Kila
jaribio la kujiboresha wenyewe halina matumaini. Jaribio la kuishika sheria ya
Mungu na kukubaliwa na Mungu kwa matendo mema linashindwa.343

337. Mathayo 23:37 
338. Ufunuo 2:11; 20:6, 14; 21:8 
339. Wazo hili linatoka kwa C. S. Lewis: Milango ya jehanamu imefungwa kwa ndani (“Über den Schmerz”, The
Problem of  Pain). 
340. Kumbukumbu la Torati 30:15-19 
341. Wagalatia 2:5, 14; Waefeso 1:13; Wakolosai 1:5; 1 Timotheo 2:4 
342. 2 Wakorintho 11:1-4; Wagalatia 1:6-9 
343. Warumi 3:20, 28; Wagalatia 2:16; 3:10 

Vivyo hivyo haifanyi kazi kuchukua kidogo neema ya Mungu na kuongeza
matendo yetu mema kama nyongeza ya lazima. Mchanganyiko au nyongeza ya
neema na kujitafutia haki kwa matendo. Kwa namna fulani ni sehemu ya asili yetu ya
kibinadamu kwamba tunataka kujipatia kitu kwa kustahili. Kupokea neema ni
vigumu. Lakini hiyo hasa ndiyo Injili!

Kwa upande mwingine, mtu anaweza pia kuishushia neema hii ya Mungu
thamani na kuifanya kuwa rahisi. Anayeipokea Injili lakini habadilishi maisha
yake – Biblia inaliita hili toba na kuongoka – ameielewa vibaya. Injili si tiketi ya
bure ya kuishi maisha ya ubinafsi na ya kujitimizia matakwa ya dhambi.344 Imani
iliyo hai daima inaleta badiliko kubwa la maisha.345 Inaongoza katika maisha
mapya, ambamo Kristo ndiye Bwana na Mtawala.346 Maisha mapya hayana
ukamilifu usio na dhambi. Hayatakuwa hivyo kamwe katika mwili huu wa
kidunia. Lakini kuna kabla na baada, badiliko linaloonekana katika matendo na
maneno madogo au makubwa. Matendo mema ni sehemu ya maisha ya Kikristo
kama vile imani yenyewe. Bila matendo mema imani imekufa. Palipo na imani ya
kweli, inaonekana katika matendo mema. Huko si kujitafutia haki kwa matendo.
Matendo mema ni uthibitisho wa maisha mapya.

Injili ya kweli haihitaji nyongeza. Yesu, na hakuna kingine chochote – huo ndio
ujumbe.

Kwa hiyo tunapaswa kuilinda Injili,347 kama Agano Jipya linavyoieleza. Injili
iliyopotoshwa haiokoi!

Kile Ambacho Injili Siyo

Injili si tangazo la biashara kwa ajili ya kanisa fulani au dhehebu fulani. Si
kwamba kanisa halina nafasi. Wakristo wa madhehebu yote, kwa kiasi kikubwa
au kidogo, wanaipitisha Injili kwa wengine. Makanisa ni nyumbani, ni makao
kwa wote wanaokuja kuamini.

Kwanza kabisa, Injili haijioni kuwa mpango wa kuuboresha ulimwengu,
ingawa mahali pengi inachangia sana katika hilo. Zaidi ni mpango wa
kubadilisha mioyo. Kupitia upendo kwa jirani wa wanafunzi wengi wa Yesu,
wengi wanasaidiwa. Hospitali, makao ya watoto, kukomeshwa kwa utumwa ni

344. Warumi 6:1; 2 Petro 1:9-11 
345. Yakobo 2:18-26 
346. 2 Petro 2:1; Yuda 1:4 
347. Yuda 1:3 

uthibitisho wa upendo wa Mungu unaochukua sura ndani ya wanadamu.
Wakristo wanapaswa kuwa kama chumvi.348 Kuutaja udhalimu waziwazi – hata
ule wa dunia nzima – na kusimama kwa ajili ya haki.

Kuokolewa kwa mtu mmoja mmoja kupitia msalaba wa Kristo kunaachilia
nguvu ya kimapinduzi inayoiathiri jamii. Ujumbe wa msalaba ndio nguvu pekee
inayoweza kuubadilisha ulimwengu kuwa bora zaidi. Na ndio nguvu pekee
iliyothibitisha kwamba inaweza kufanya hivyo. Ni wakati sasa msalaba wa Kristo
uhubiriwe tena kwa sauti kubwa na kwa uwazi.

Kwa vitendo, Injili inaonekana katika kutenda kama Yesu alivyotenda. Kuwa
tayari kutoa, kusaidia, kulinda, kuweka huru, kukiri imani. Kupenda! Mahali pengi
kitu kinabadilika kuwa bora. Kupitia watu ambao Injili imewabadilisha. Mungu
anatenda kazi ulimwenguni kupitia watu wake, na siku moja atahakikisha
kwamba anafanya vitu vyote kuwa vipya. Kuubadilisha ulimwengu, kuugeuza
kabisa na kutatua matatizo yake ya kisiasa, ya kijamii na ya kifedha si mzigo ulio
mabegani mwa wanafunzi. Hiyo si kazi wala utume ambao Yesu ametukabidhi.

Katika wanafunzi wa Ufalme, katika jumuiya yao, Ulimwengu Mpya wa
Mungu umekwisha kuanza. Wanaihubiri Injili ya Ufalme na kuwafanya watu
kuwa wanafunzi. Huo ndio ushawishi wenye nguvu kuliko wote juu ya jamii
wanamoishi.

Injili pia si mpango wa kuboresha maisha binafsi. Wala wa kutajirika. Si
kujifanya bora zaidi na zaidi. Ni ujumbe kwamba Mungu amefanya na
kukamilisha jambo ambalo sisi hatukuweza. Juu ya mwamba huu tunajenga
maisha yetu. Wokovu wetu unategemea kile ambacho Yesu alilia msalabani:
Imekwisha! Tunasema “ndiyo” kwa hilo, tunalipokea kwa shukrani.

Lakini ustawi au utajiri si kamwe ahadi ya Injili. Kwa sababu ya kutengwa na
kuteswa, wakati mwingine Wakristo wanaishi hata katika hali mbaya kuliko
majirani zao. Lakini wanaweza kumtegemea Mungu aliyeahidi kuwa pamoja nao
siku zote na kuwatunza.

Neno la Mwisho

Huu ulikuwa muhtasari tu wa ujumbe bora kuliko yote duniani. Ujumbe
unaoinua. Unaotoa msamaha na kukubaliwa. Unaoweka huru na kutia moyo
kupitia Yesu.

348. Mathayo 5:13 

Ujumbe huu unawaambia nini ninyi binafsi? Unaiambia nini mioyo yenu?
Huenda hamjawahi kuwa karibu hivi kama sasa. Leo ndiyo siku ya wokovu – si
kesho, kesho inaweza kuwa kuchelewa mno.

Injili ni kama noti kubwa ya fedha inayolipwa kwa sarafu na noti ndogo.
Inachukua muda kuyaelewa zaidi na zaidi yaliyomo katika ujumbe huu na
kuyaingia kwa kina. Hilo hutokea kwa hatua ndogo, wakati mwingine kwa hatua
kubwa. Tunapomfuata Yesu. Katika maisha ya kila siku. Ufahamu wa kweli
unakua tu kwa kila hatua ya imani na ya utii. Yaani pale tu tunapofanya yale
anayosema Yesu.

Injili iko katikati ya historia ya ulimwengu, ambayo Mungu ameigeuza kuwa historia ya
wokovu.

Paulo alitaka kuwahubiri waaminio huko Roma Injili,349 ingawa walikuwa
wameishi katika imani kwa muda mrefu. Alitaka kuonyesha ukuu wake, upana
wake na matokeo yake kwa maisha yetu ya duniani na kwa umilele. Aliyaandika:
Waraka kwa Warumi. Mnara wa ukumbusho wa Injili.

Usomeni waraka huu!

Sasa Nini Kinafuata?

Mshukuruni Mungu kwa mema yote aliyosema juu yenu na moja kwa moja
kwenu.

Mkiwa na maswali, niandikieni: hj-ronsdorf@t-online.de
Vitabu zaidi, maandiko na mahubiri mtayapata kwenye tovuti yangu:

www.hans-joerg-ronsdorf.de

Hapa kuna vidokezo vichache muhimu:

349. Warumi 1:1-5, 9, 15-17 

Someni Biblia. Ikiwezekana mara kwa mara.
Someni Biblia pamoja na watu wengine – na mzungumze juu yake.
Ombeni ili Mungu aufanye Neno lake kuwa hai kwenu – kana kwamba
anazungumza nanyi moja kwa moja.
Someni kifungu, ikiwezekana kwa sauti na mara kadhaa.

Kiulizeni kifungu maswali yafuatayo:

Mngekipa kifungu hiki kichwa gani?
Kifungu kinasema nini kuhusu Mungu na Yesu?
Kifungu kinasema nini kuhusu wanadamu?
Tunajifunza nini kutoka katika kifungu?
Tunapaswa kufanya nini?
Neno hili linatutia moyo vipi?

Ombeni pamoja. Mtakapokutana tena, zungumzeni juu ya mambo mliyoyapitia
na kuyaona.

Tafuteni kuwasiliana na kushirikiana na Wakristo wanaompenda na
kumheshimu Yesu Kristo, na wanaoithamini Biblia, wanaoisoma na kuichukulia
kwa uzito.



Ist das Evangelium von Jesus eine gute Nachricht?

Warum eigentlich?

Nehmen Sie sich etwas Zeit und entdecken Sie die Originalität des

Evangeliums aus unterschiedlichen Blickwinkeln.

Einfach und gut verständlich geht es hier um das große Ganze.

hans-joerg-ronsdorf.de Hans-Jörg Ronsdorf


